
Э зугьун дедеи 

Пушойгофи 

Мере воисдени гуфдире э суьфдеи ризегьой эни кутэ-

хье пушойгофи э товун гьеудигьой догъи иму, чуьнки и ки-

тобле нуьвуьсде омори э зугьун жуьгьури. Иму вегирдейм 

чуьн зугьун гьемхьуькуьмети Уруссиет, эже иму зигьисде-

ним ченд садсалигьо, зугьун урусире, оммо зугьун татиреш 

гьич фурмуш сохде хубе жире нисе оморе. Суьфдеи гофгьой 

тати иму шиновусдейм эз азизе дедегьой иму. Меш гьезе-

чуь. Оммо гофгьой келетегьоре лап хуб э ер гирдем. 

Песде э ишкуле хундем, э дуь институт совод вегир-

дем. Эгене вогошдем э кин зугьун дедеи. Зугьун дедеи иму 

гьисди очугъ, товушлуь, мугъумлуь. Э песини салгьой зин-

дегуни ме омбардеки нуьвуьсдем э зугьун татиме: чорризе-

гьо, пьесегьо, ихдилотгьо ве диеш. Зобу бири корме э дофус 

зереиревоз, ме омбаре тегьер нуьвуьсдемо э зугьун уруси. 

Дуь киниглейме э зугьун тати расди ведиромори э китоб-

луье издательствой Махачкале. Оммо бегьеме жире китоб-

гьой ме дофус зере омори э меркез базургенди "Sholumi" э 

хьуькуьмет Исроил э кумеки мисвое фонд СТМЭГИ э Мос-

ков. Эри гьемме эн угьо келе согъбоши, чуьнки коми нуь-

вуьсдогоре нивою ведиров китобгьою э товуш, шор соху 

дуьлгьой хундегоргьо, гьемватанигьойму. 

Э чуькле китоб дарафди омбардеки ихдилотгьо, оммо 

екимуьн произведение миданим гуфдире "повесть". 

Екем э товун зиндегуни ме. Ме хьэсуьл оморем э Дер-

бенд э кифлет колхозчи Писахь Бахшиев. Хубтее дананигьо 

вегирдем э Московски хьуькуьметлуье университет э нум 

М.В. Ломоносов, бирем пишелуье журналист. Дузире гуф-

диге омбардеки эз ме нуьвуьсдемгьо ведиромори жигелуье 

дофус, суьфде э зугьун уруси, песде э зугьун татиш. Мере 

метлеби, ки хундегоргьоре хьэз омори э нуьвусде чигьой ме. 

Иосиф Бахшиев 

Ме эз шегьгер Дербендуьм 

 

Гьер одомире, гьер хэлгъе ватаниюни. Гьемме инсон-

гьо дуь э еки бироре хуно ухшеш зеренуьт: гьеркире гьисди 

пойгьо ве десгьо, чумгьо ве гушгьо. Расди кими чуьмгьо 

биренуьт кову, екийгегьо сие, эгенеш гьер инсон э тегьер 

хуьшде рач бире. Вилеетгьош гье гьечуь: хоригьой Урус-

сиет сар ве фирегьи, э Догъисту гьуьндуьре догъгьои. Чуь-

там эриму догъгьо ширин оморе, э миллетгьойгеш эз ватан 

ишу разинуьт. Ки рази нисе бире эз азизе дедей ю? Ватаниш 

келеи дедей имуни. 

Гьеммей иму,ки кем, ки омбор, э рэхь дебирейм, гьем-

ме жире хоригьо дирейм, э гьер миллетевоз дусди гешдейм. 

Эгене э хуней иму, э гуьзеле ватан иму ошугъ бире, тэгIди 

сохдейм эри вогошде э инжо. Эри дуь ме ниейм иму эз гъэ-

риби, эз ватан хуне куч бире рафде. Эзу хосденуьм ме ше-

гьере, э комики эз деде бирем, келе бирем ве имгьоиш зи-

гьсденуьм. 

Келе шегьериш нисдиге Дербенд, кучегьою лап фигь-

реи, дузи, дурази. Эз е логь вогосири шегьер иму э савзе де-

регь, э зевер эн догъ гъэдимие гъэле е рач веди бире. Эз сер 

келе нердуьи сенгъи верафде те эхир, те гьуьндуьри, дире-

нуьт гьемме гъуногъгой шегьер иму ве сафарчигьо, э киму 

оморениго гьеммей шегьере. Лап дур э зевергьо верафде-

нуьт ве фураморенуьт лепуьргьой эн ковре дерьегь. Е ченд 

корхонеи э шегьер иму, филенгъэдер доргьо кошде омори э 

иловлей эн гьер куче. Э парк гIэилго возиренуьт, мошингьо 

сес сохде-сохде, тэгIди сохде-сохде рафденуьт. Е чендбо ме 

оморем эи жиге, эз рачи шегьер ме келегеди сохдем. 

*   *   * 

Сеэбэхь мунде эн зндегуни гьер инсон дуьл юре хуно 

темиз, очугъ бире. Э ер ме оморени суьфде серине богъче-

лей иму э пушой себэхь эн руз гьеминон. Буй эн гъуьзур-

гуьлгьой эдее оморе. Песде сес гъопуре шиновусдем: дедей 

му эз базар вогошди э пуре гъэрзинкеревоз. Мугу эз иму, эз 

гIэилгьо: 

«Бигьойт, кумек сохит – эз туьрше бэгIли миробо гье-

дем душунде». Имуш э хэгьергьоревоз, шор бире, видовус-

дим эки дедей. Вихде-вихде бэгIлире, е хэйлире хурдим. Ме 

пурсуруьм «Чуьтам дор оморе келе бире, эз чуь?» 

«Дирени э дес туь деригьо тумлере? Уре э хори доно-

ге, гIов доге э вэгIдой ю, эз е салиге дор миверов». 

Меш бовор сохде, кошдуьм у тумлере э гъирогъ богъ-

чей иму, чубугъе вогъундуьм э у жиге эри э ер овурде. 

Гьемме э ме рухшенд  сохдуьт… 

Гирошд гьеминон. Песде хиникигьой зимиисдуь ва-

расдуьт, вогошд эгене васал. Е руз диреморенге э богъче, 

дирируьм – е чуькле шитил ведиромори эз хори э у жиге, 

эже иму миробо сохдебирим пор э гьеммей кифлетевоз. 

Омо э ер ме у тумле, комире ме э хори кошдем. Шор бис-

дорум. Видов-видов екем гIов, декирдуьм э биней веромо-

ригьой дор бэгIлии ме. Песде экелетгьоош бирмундум дор-

лей мере. Суьфде екиш бовор несохд, у дор бэгIлиини гуф-

дире. Оммо ме себэхь гIов дорум уре, гъуллугъ сохдем, 

иловлей юре э чуькле лопаткей гэилиревоз биль зерем. Эз 

чор салиге, э рузгьой тозе васал ведиромо эу дор суьфдеи 

гуьлгьо, песде е хэйли  бегьериш бисдо имуре. Ме шеш сале 

биренге, дор эз ме гьуьндуьр бисдо, рач, гъиемет. Эзечуь 

дануьсдуьм ме гъэдуьр коре. Гьерчуь сохдиге, кошдиге э 

хори тум, доре гъллугъ сохдиге, е руз мибу – бегьериш 

михури. 

*   *   * 

Е куьнде гъунши, хьэети иму, лап келе усдой сенигIэт 

хуьшде бу. Пишей эну бу сэгIэтчи. Небу э гIуьлом ужире 

сэгIэт, комире Мухоил-гъунши иму нидануьсд гъуьч сохде. 

Эу кор биребу Мухоил пир, эгенеш сенигIэт сэгIэтчире нисе 

шендебу. 

Ме гьелем гIэил мундебируьм, у мерд муьрденге. 

Оммо э ер ме мунди гофгой эн хэлгъ э руз митой Мухоиле 

вегирде: «И чуь зурбое кори, – гуфдируьт угьо гьеммейки. –

Э хуней Мухоил ченд сэгIэт бу: э сер шильхьон, э двор. Зен 

эн усдо э хуне эз гъуллугъгьой ю вогошденге, дирени шуь-

вер суьсди, э хори дегешди. Песде дениши зе, дуьл эн мерд 

поисди, сес нисди. Фегьм сохдени сэгIэте, вэгIдоре эри да-

нуьсде – гьемме сэгIэтгьо, комиеки э хунешу дебу, э дуьл эн 

сэхьибевоз эеки поисди». 

Киниге пуьрси: «Э белки мэхьэл поисде эн у сэгIэт эз 

хуьшде оморебу расире?». Киниге эз гушдегоргьо гуйге э 

хуьшдеревоз гуфди: «Дениш, хубе дес эн усдо неогъие чиш 

астараре хуно веди бире. Корнедан вегирдге лап хубе чире – 

егъин пуч мисоху уре. И биригьо э хуней Мухоил кориш 

гьезечуь; гьемме эн у сэгIэтгьо сэхьибсуз э е кепикиш не-

верзи». 

Сад салиш мундумге ме, чендгъэдер не зигьисдуьм-

геш, эгене зиндегуни эн усдо гъуншиму эз ер ме нирав, 

чуьнки бири уре е муьгьбетлуье кор, гьишди у эри невегьо 

хубе чигьо, э десдин десюревоз яратмиш сохде оморигьо, 

бирмунди у э невегьо-нишрегьой хуьшде – чуьжире бигьо 

бу сенигэткор, меселен, юре хуно сэгIэтчи. 

*   *   * 

Э чукле шегер иму е ведилуье шогьир тати бу. Нум эн 

уре геммей Догъисту шинохдебу, хьуьрметиш сохдебу. Е 

ченд эгъуьлменде мэгIни, е ченд дестон ве китобгьо эн у 

шогьир Сергей Изгияев дофус зере оморебу э ширине, му-

гъумлуе, гъэдимие зугьун тати иму. 

Э ужиревоз одомиревоз гоф сохдеш келе мозоли, бе-

гьеме шорини зри гьеркиму. Расди, ме э уревоз суьгьбет ни-

се сохдем, чуьнки эз эрхэй ю филенгъэдер жогьил бируьм, 

той эн у не бирем. Оммо е-дуь гиле э меш  э  у вэхд  гIэили 

ме вохурдем. 

Суьфде сес эн уре шиновусдем ме эе руз мигIиди. У эз 

сегьне эдембу тозе келмегьой эри хэлгъ хунде. Те у руз ме 

зиндее-зиндее шогьире нисе дирем. 

Эри ме гезечуь оморебу, гуйге шогьир э одомигьой-

гегьо гьич ухшеш нисе зере. Изгияев гьейсэгIэтиш лап хуб э 

ер мени. Эз бала у екем сар буге, сифот эз хубе жунсогъи 

гъирмизи бу, душгьой ю фире, сесию сес нуькерей догъире 

хуно сэхд. 

Ебойге дирем ме хьуьрметлуье шогьире, рафденге э 

богъгой колхоз эже хэйли салгьо бебейме кор сохдембу. Е 

герме руз гьеминон бу. Чуьшме эдембу сухунде хори ве гьо-

воре. Эз тараф рэхь сес поисде мошин шелеи омо Екем гIэре 

гирде дирируьм ду одомире, комигьо оморуьт, нушдуьт эки 

ярх. Еки эз угьо бу Изгияев. Э тени ю вебу ковре гимнас-

терке, галифе ве сапогигьо – у тегьер бу вокурдеи э у салгьо 

партал мердгьой тати. У векенд эз пойгьо сапогигьоре, фу-

шенд пойгьоре э гIов ярх, эри екем эз дуьли динжи, рэхьэти 

вегирде, эри эз вомундеи хуьшде элелуьге, те юре хэвлете 

вэгIдо гьисдигьо, етте хилос бире.  

Гуйге сирот зерем э ер эн мувэхь ве дуьл ме, гьейсэ-

гIэтиш у нехэбереки вохурдени э пушой эн чумгьой ме. 

Хэйли салгьо гирошденге, китобгьой эн шогьире хундем, э 

омборе  гофгьой шогьири ошугъ бирем. Не гуфдири у бегем 

ю хуьшдени: 
 

Не игид, не шогьир гьич нимируь, 

Э гIэрей зиндегьо жиге мигируь. 
 

Юш гьезечуь мунди эри гьемишеи э ер суьгъде хэлгъ 

хуьшде, гьич фурмуш нисохим иму темизе гофгьоре эшгъл-

уье коргьой эн шогьире, комики э шегьер Дербенд зигьисди, 

жун хуьшдере эри шори ве мозол хэлгъ дори. Дуьл эн холи-

се шогьир гьеммише согъ мунде, не пуч, не хэреб нисе бире, 

гьемишелуьгъ инсонгьоре  герек бире, чуьтам гереки имуре 

раче мзгIни, темизе эвир ве астарагьой гуьлгьо. 

 

*   *   * 
 

ГIуьлом иму келе, гъирогъсуьзе богъе хунои, инсон э у 

богъ жигей богъбоне гирди. Э шегьер эн гIэилиме э куьнди 

сад гьозор одомигьо зигьисде. Омбореки эз угьо бири ранж-

бергьо, э зэхьмет комиревоз тегьенггьо ве доргьо, гъуьз-

зуьргуьлгьо ве е жиройге гуьлгьо дошде оморе. 

Эз зуревоз омори э шегьер иму гIилм Совети, рэхь 

вокурде омори эзу шоре рузевоз эри зэхьметкешгьо, коми-

гьо гьевел эз гиснеи ве эз хунилуье гунлей жандармгьо пад-

шогьети муьрдебируьт, э хинике, косиблуье хунелегьой 

хуьшде гъэйр кеширет, э бисдугьой бекгьо кемер хуьшдере  

гъэт сохдебируьт, эри угьо дие гIошир, диеш гъобон бу гуф-

дире. 

Расди, ме эз деде биренге, гьеммише не дирем у куьгь-

не зулумигьоре, чуьнки довгIо варасденге, эз деде хьэсуьл 

оморем. Ихдилотгьой эн гьевеле зиндегуни шиновусдем, эз 

келете ховиргьой ме. Еки эз угьо бу ведилуье композитор 

тати Джумшуд Ашуров. Э республикей иму офде нибу одо-

мире, комики мэгIни эн уре «Гуьлбоор» не шиновусди.  

Гемме рузгьой зиндегуни хуьшдере Ашуров дори эри 

мугъум, эри хэлгъ ю параменд бу, эри хэлгъ ю товуш винуь 

э дуьл игиде, жоборде, жофолуье кукгьой ю бирмунде, тэгI-

риф доре. Зу муьрди, зу рафди эз киму, эз азизе хэлгъ ю 

композитор, оммо эз разибирмундеие ер иму у нирав гьич е 

вэгIдош. Гуйге гьэйсэгIэтиш у э пушой чуьмгьойй мени ке-

ле хьовир ме: лэгъэр эз жендек буге, тим-тик, дуз рафде бу у 

рэхье, гьич дулестигьой дуьл хуьшдере эки хэлгъ нисе бир-

мундебу у – ужире эри бире одомире зурбое дуьл, зурбое 

гъувот би ебу. 

Кей мере ве екийгегьой жовоне шогьиргьой ве музи-

кантгьо четини мибисдо, гьеммише мирафдим эки хьурмет-

луье композитор. Гьеммере те эхир гуш мивоно, эри гьерки-

му е герекие гофле семе мигуфди, дуьл мидо, лап эз хуьшде 

нечогъиш е небуге кейфсуьзиш мибисдоге, чуьнки э эхири 

салгьой хуьшде жунсогъию лап зобу биребу эз руз те руз. Е 

бедхьисоби, бедгIэсуьли виниренге, сере зере нигирошд, эз 

рэхьи ю вогошде косибе, езугъе э дуьлхошие гофовоз гъу-

вот мидо, зобуре дэгIно мисохд, гуйге мидани, эз юре дири-

гьо беди эри хуьшден ю зобу бири. 

Песини рузгьой келете, азизе дусдме дире расири э 

меш. Лап кейфсуьз бире, бегьем нуреш, чиреш у нисе да-

нуьсдебу хурде, гIовош э гужевоз мигенжи. Эи мундигьо 

рузгьой эн гIуьмуьр хуьшде гъуногъе у э тэхьнои нисе 

гьишдебу, мигьишд е пейле чой, е сиб семе хурде. Е небуге 

ихдилот мисохд, э нечогъи хуьшдеревоз борж берде-берде. 

Эз у кор ведини, чуьтам у хубе тозе гIэдотгьореш вегирде, 

куьйне гIэдотгьой эн хэлгъ татире нисе шендебугеш. Мереш 

воисдени ужире мердгьо э гIэрей эн хэлгъ омбор гердо, 

чуьнки эз угьо эз хэйр бэгъэй гьич зарал эри гьемейму нис-

ди, не биреш нибу. 

 

*   *   * 
 

Эз зиедлуье, гурунде кор вомунденге, енебуге гъэйр 

кеширеки, гьер одоми гьеммише эки жэгIмет оморе: суьгь-

бет дусди пире-жоил, зобуре-хуб, харе-эгъуьлменд сохде 

гуфдире. 

Э шегьер ме, э гьеммей эни жигегьойгере хуно, гIэрси-

гьош бирени, шинохгьо э иму э кучеш, э жигей кор имуш 

овурденуьт. Гьисди имуре эгенеш е хубе жиге, эри рафде 

эки хэлгъ, эри ширине суьгьбет сохде э гьемме жиро одоми-

гьоревоз. У жиге – чойхунеи. Расди, зегьой му нисе оморе э 

унжо, эки мердгьой кес нуьшде, гоф сохде гIэйб оморе ишу-

ре. Оммо мердгьо омбордеки гIэре-гIэре эз сокити ве дин-

жи, эз дем вегирде оморигьо чой рази биренуьт э чойхуне 

екем рэхьэти вегирде. 

Меш е ченд гиле оморем э инжо. Хэлгъ шегьер ме ди-

рем, диеш хуб шинохдем э чойхуне дарафденге, э гIэрешуь 

е хайли рузгьо нуьшденге, жирбе-жиро ихдилотгьо э гье-

мейкишуревоз сохденге. Дирем пире мердгьоре э сипре, ду-

разе рушгьоревоз, дирем лап жогьилгьореш. Дирем э инжо 

фэхьлегьоре ве тербиедорегоргьоре, одомигьоре, комигьоре 

ки гьисди гьемме жире сенигIэтгъо. 

Гьевель, э девр падшгьо, гьемме милетгьо ве хэлгъгьо 

дуь эз еки жейле бу. ГIилм Совети оморенге, гьемме милет-

гьой эн вилеет иму бисдо е келе дусди гирденигьо кифлет. 

Эз расдегиш – чуь бэшхэи, коми милети туь – лезги е небуге 

азербайджан, урус ненге тат, токи дусди ве шолуми э гIэрей 

гьемей му муну э и бэхдевере хори. Гьимогьой иму гьемме 

верасиреним: бисдоге э гIуьлом, дур гердо, довгIо, эри гье-

мей му зобуни мибу, чуьнки гунле эз туьфенг е небуге та-

пинже ведироморенге, ненге э руй гуьлишонлуье хори бом-

ба офдоренге, угьо миллет одомире нисе пуьрсиренуьт, э 

гьер одоми расиренуьт. ГIуьмуьр эн хьуькуьмет эн иму 

гьисди шастсалиш зиедте. Э гьи салгьо е ченд жиро хубе 

кор бири эри гьеммей хэлгъгьо иму. У зэхъмет ве бедемуь-

гIуьжуьзи биригьо гьеммей хэлгь Советире диеш э еки дусд 

сохди, бирор бире гьемеймуре з гужевоз гьишди. У четини-

гьо, у зулумигьо эз ер хэлгъ ме гьич фурмуш нибу.  

Евош-евош салгьо эдее рафденуьт, гIов сайлове, дура-

зе, омборерузине воруше эз сер асму рихденигьоре хуно. 

Ченд поиз рафди, ченд васалиш омори, ченд гиле тегьен-

гьой богъой онгури му тозеден кошде, гъуллугъ сохде омо-

ри э жофолуье десгьой фэхьлее хэлгъ имуревоз, рэхь иму 

очугъи. Товуши эн оморенигьо тозе салгьо, биренигьо кем-

кем раче, верзиренигьо зиндегуни метлебгьой дуьл имуре 

дошди, чуьнки одоми э гIуьлом эри шори, эри шолуми ве 

дусди омори. ДовгIо эз хьэйвугьо омори, кидан, эз е милли-

он сал пушоте биригьо коргьо мунди, чуьтам, гуфдиренуьт 

кими одомигьоре те гьимогьоиш чуькле дуьмле, гуйге эн 

меймулере хуно, вероморе. Ки мигу: «У инсони, у бегьеме 

мерди», воисдге у одомире зобуни ве беди эри хэлгъ, эри 

хегьэр-бирор, эри мирос, эри гьемей инсонет, гуйге коргьой 

ю эз у зобунигьо ве бедигьо эн хэлгъгьой согье гIуьлом лап 

хуб мибу, юре гъэдерсуьз мозоллуь мисоху. Суьфде дени-

шигу хуб, тиж, чешмексуьз э чумгьой эн дуьл хуьшдей – ю, 

хуьшдению нисе терсире бегем, эри ки егъин зобуни мибу 

гуфдире эз беде коргьой ю? Гьи пуьрсуьшгьо кеме пуьр-

суьшгьо нисди, э гьемейму расирени, э келе ве чуькле, э 

фэхьле ве хьоким, э зегьо ве мердгьо. 

Ме хосденуьм ватан мере ве хэлгь мере, оммо эри е 

милетиш зобуни ни хоюм, эхи гьеммей му инсоним, гьем-

мей му бирор дуь эн еки бигьо бошим. Эзечуь гуфдире, 

дэгIно зери, весиет нори эри ме келете мердгьой эн чуькле 

шегьер имуш. Гофгьой эн угьо эри ме эз суьрхиш зевери, 

рэхь эн хубгъой ишуре мереш воисдени рафде. 

*   *   * 

Э зугъун уруси гуфдиренуьт: «Гу э ме эз ки бирейге 

туь, меш мигуюм туь киниге, ки бигъо бошиге». Е гофигеш 

гъисди: «Сиб эз сибдор эз гъэдер дур божэхъэт офдону».  

Э гIэйли эриму оморени, гуйге бебе имуре гьемише 

бири ве гьемише бигьо муну, белки у хэел эз келе муьгъбет 

гIэили муни? Эгенеш оморени е руз, кей иму келе мердгьо 

бире, бебере э ер овурденим, хосиетгьоюре хуб варасире-

ним, гъэдуьр эн имуре хосденуьтгьо одомигьоре дануьсде-

ним. Песде имуреш гIэил бирени, гъэрди эз угъо вогордун-

деним тевесер, эз мозол эн угъо э имуш е хейли расирени. 

Бебейме, эз гIэйли етим мунденге, зэхъмет омбор ке-

шири. Келебебей ме э девр буьзуьрге, хунризлуье револю-

ция эз огъулуье гунлей коминиге пэхъникие дуьшме муьр-

ди. Келе, гиснее кифлетиюре нун герек бири. У мэхъэл фэ-

гьире бебей ме, чоре не бире, эз пэздэсалебиреревоз э келете 

бирориювоз сер гирди фэхълеи э богъгьой гIоширгьо эри 

сохде. 

Евош-евош келе бисдо. У, рафд песде э ветагъэ. 

Дуь салигеш гирошд. Дарафд бебей му э кор хъукуь-

мет эн Совети. Э у коммунистгъой шегъер лап бовор сохде 

фирсо уре е руз э ревизия, чуьнки сес дебисдо э гIэрей кол-

хозчигъо, егIни у пул эн хэлгъире гъедее дуьздире, э жейлее 

куьф хуьшде доноре. Те ниме шев нуьшди бебей му э кан-

тур эн колхоз, гьемме дургунигьой эн председатель эри ю 

веди бисдо бегъем очугъ. Э ерию омо, дири гуфдире, руз ва-

расди, э хунеш рафде гереки. Вегирд у сернуьш герекие ко-

гъозгъоре, ведиромо, тэгIди не сохде, э куче. Шев гьеминон. 

Гьово хиник небу, оммо эз торики е дориш веди небу. Му-

гьоет бире, рафд у эз рэъ. Е бирден э пушою омо, поисд ки-

ниге. Сесиш омо: «Ше партафиле, зигъисде воисдениге туь-

ре». У бу бедхъисобе сернуьш, номуссуьзе дуьзд. Э десию 

дебу келе тиже корде. Эгенеш хьэрой дешенд у, оммо фэ-

гъире бебей ме не терси, э гофиуьш не дениши. Дуьшме зе 

уре е дегь – пэзде гиле э кордеровоз, песде эри хуьшде хъи-

соб сохди, гуйге куьшди бебей мере. Оммо бебей ме бу лап 

гъуьвотлуь, жогьил, гьер гиле кордере э десевоз гирди. Ом-

бор хун тигъи биригеш эз ю, эз десгъо ю, сэхд яралуь бири-

геш, зинде мунд – небуге меш эз деде нибисторум. 

Эз у жиро кор мерди, бебей ме сохдигъо, чуьтам келе-

геди не сохум ме? 

 

*   *   * 
 

  Эз шугъэм деде ведиреморенге, эз жендекию жейле 

биренге, гIэил гьемише гиристени – эз чуь терсире у, чуь хэ-

елгьо ве фикиргъо бигъо дебу э у минжигълее серле ю, чуь 

дерд тасунде назуке бугьозлеюре? Дуразе салгъо бигъо ги-

рору те у балале келе мерд бире мидануь. Келе четине 

рэхъгъоре гирошде гьер гIэил, тейте варасире, чуь жиро, 

чуьтам бигъо зигъу инсон э руй азизе хори му. 

Рэхъ зиндегуни дуразиш, четиниш бирени эри му, эри 

гьер одоми. Дуьл ве хосиет иму эгенеш гьеммише бигъо те-

миз муну, эгъуьл – тиж. Гъэдуьр хуби ве зобуни, тегьер дур-

гуни ве шефди, дузи ве инсоньети варасирение, гьер одоми 

ватаниюре, хэлгъюре эз гIуьмуьр хуьшде зиед михою, игид-

гъоре э гьемме жигеш тэгIриф миду. 



_____________________ Иосиф Бахшиев – Ихдилотгьо. Рассказы на джуури _____________________ 

- 16 -

Эри лугъонде, хъисоблуье гъимет ватан хуьшдере да-

нуьсде, одоми екем э чуьл бие муну. Эри пэхьникие сур 

муьгьбете варасире, гьеркиму бигьо екем семе тэхъно му-

ним. Духдер ве кук э еки вохурденге, эри тозе кифлет во-

курде рази биренуьт. У кифлетгьоре э еки кура сохдимге, 

мибу хэлгъ иму. Уш е келе мозоллуье кифлети, э комики ра-

сирени гьемме гуьлгъо, гьемме доргъо, гъеммей асму эн и 

гуьлишонлуье, бэхдевере гIуьлом иму. 

Одомигъо гьемме е жиро нисе биренуьт. Кимигъо со-

гъе гIуьмуьр ишу эз чуькле корлегъой ишу бэгъэй е чийге-

реш хъисоб нисе гирденуьт. Оммо ужиро одомигъо, эз ко-

мигъо келете гъисдуьт Карл Маркс ве Ленин, согъе гIуь-

муьр ишуреш, жунеш, гьемме гъувоте ве жовонире эри 

хэлгъгъой эн гIуьлом пуч сохдет, бэхширет. Эри чуь гъи-

миш нисе сохдембируьт угъо жун хуьшдере? Эри чуь еки эз 

одомигъо гьеммише гуйге э гъэд эн лугъу хое дебире, екий-

ге игиде, хэлгъе герекие коргъо сохде?  

Гьемме коргьой хэлгъ иму эз нум Лениневози. Рэхьбер 

эн хэлгъ Совети у эри гьеммей миллетгьо рэхь вокурди, 

чуьнки варасиребу лап очугъ-гьемме миллетгьо екини, гьер 

миллете хуби ве зобуни, косиби ве гIошири гьисди. Гıуь-

муьр Ленин, мугьбет дуьли не бири эри тэхьное миллет. 

НэгI, у эри гьемме миллетгьо еки бу. У зигьисди эри косиб-

гьоре мозол доре, эри бедхьисобире венгесде, эри у товуше 

рузгьо, кей гьемме гьисдуьтгьо э гIуьлом, бироргьой еки 

мибу, э еки рэхь шолумире мигироруь. 

Э шегьер ме ченд едигоргьо эри гIуьзет эн келе рэхь-

бер коммунисти. Нуми ю доре омори школегьо ве куче-

гьоре. У руз, кей азизе Ленин эз деде хьэсуьл омори, эри 

песдеине келе коргьо эи гIуьлом омори гьич фурмуш нибу 

эз ер инсонет. Кеми имуре шоре, мигIидлуье рузгьо уре 

хуно. 

 

*   *   * 
 

  Э дуьл ки дери ниет сэхъиб эн нуре емуьшлуьгье дор 

бире, бигъо туме кору э хори, песде уре э вэгIдо ю гIов дуь, 

гьуллугъ соху. Кире воисдени нумию э гIэрей хэлгъ гьем-

мише хъуьрметлуь муну, бигъо эри бироргъо ве хегъэргъо, 

гьуншигъо ве шинохгъо, эри гъемме инсонгьо хуби соху, 

зобуни нисе хою.Гьеммише екиш нисе мунде, гьери эр 

гIуьмуьр гъисди руз жовони ве руз пирбиреи. Оммо нум 

одоми е хуб, е небуге зобу лап омбор, сэнгъ эн бинеборуре 

хуно мунде э ер хэлгъ. 

Гъемме хэлгъгьой гIуьломе, елбете хэлгъ имуреш 

гъисди омборе хубе, эгъуьлменде гIэдотгъо. Кимигъо гIэ-

дотгъой эн хэлгъ вэхд оморенге, муьрдени, тозе девргъо 

хосдени гъонунгъой муш диеш тозе, хуб бу. Эгенеш кими-

гъо эз куьгъне, гIэдимигьо гIэдотгъо гьич фурмуш нибу. 

Келе мерд кем гоф гуфдире. Э у гофгьо дери гьеммей 

гьэгъул эн бебегъой му. Ме э овиргъой муревоз омбор 

суьгьбет сохдем, гъэдуьр эн суьрхине, гьиметсуьзе гофгъой 

ишуреш дануьсдем. Расди, кими мэхъэл угъо гуфдиребугъо 

ихдилотгъо эри ме тозе небу, эгенеш чуьтам мигуи э келе 

сипре рушгъо верие мерд: «Бошку-о! И гофогъой туьреш 

меш дануьсденуьм-о! Имуш эз шовуне хомлегьо нисдим-о!» 

Ужиро омун гофсохдеи эн кимигъо жоилгъо-жовонгъо 

бегем дузи? Лап омбор дануьсдгеш, эгене келегед небисдоге 

одоми-уни хьуьрмет ве мозолию. Эз гофсохде гоф шино-

вусде хэйри эри инсон. 

Гьер руз гирошденуьм ме эз кучегьой пире, гъэдимие 

шегъер Дербенд ме. Е ченд одоми вохурде э ме э унжо. 

Омбордекигъоре ме лап куьнд, хуб шинохденуьм, гIэсуьл-

биреишуре, жигекоришуре дануьсденуьм эз зуревоз. Э ки-

мигъоревоз лап дусди гирдем, ширине мэслэхьэт сохдем. 

Угъо эме бироргъой мени, хъовиргъой зиндегуни мени. 

Меш угъоре хуноюм, чуьнки иму эз хори бирейм, чуьнки 

гъи шегьере келе бебегъой му дуьзетмиш сохдет эри руз-

гъой шолуми ве дусди, э и хори, э и жигегъо гъовре бирет 

бебегъо-келебебегъой му. 

Э чуьл биренге, оморени шегъер ме э ховгъой ме: 

кучегъо ве хунегьо, богьгьо ве паркгъой Дербенд. Инжо 

ватан мени, гъисмет эн у э дес иму де: имуре воисдге, 

хэлгъгъой эн шегъергъой, вилеетгъойгеш суьгъде мивиним, 

эз нифри ве руйбури бэгъэй дие гофиш нишиновим. Келе 

мозол инсони рузгъой азади ве шолуми эз азизе хори хуьш-

де винире, эз у зурбое мозол дие зиедте э согъе дунье ечиш 

нисди, биреш нибу. 

Э чуь диреним иму лезет зиндегунире? Дунье, комики 

эри инсон офире омори, гьеммише, гьемме руз, гьемме сэ-

гIэт дегиш бире. Мидениши суьфде, чуьшме гьедее гъи келе 

хорире герми ве товуши доре. Е сэгIэтиш не гирошд, омо 

воруш. Доргъо ве хунегъо, согъе шегъер тар бисдо, тенге 

чойлегъо пур бисдо, сес сохд гIов воруши. 

Песде, эз гIов темиз биригъо асму сухундени ранге – 

беранге коммуне. Чуьшме э песой догъгьо фурамо, пэхъни 

бисдо. Омо э киму ковре шохъонгум, э зевер сер иму деге-

сируьт нуьгърее асдарагъо. 

Эзечу дегиш бире гъово, рузгъо еки-еки рафде, сал 

гирошде. Эзечу ченд гъозор сал пушо вокурде омори гъэди-

мие шегъер гIэилиме. Расди, гьевель э инжо довгъо бири. Е 

дуьшмегъо муьрди е небуге вирихди, екийгогъо шишири-

оморе э жигешу. Ченгъэдер хун тигъи бири э инжо. Ченгъэ-

дер, ченд жиро одоми пуч бири э инжо? 

Э девр имуш э сереботи Дербенд гуфдирени: «У неве-

гирдение гъэлеи». У гоф дузи, оммо иму эмейки дануьс-

деним, бовор сохденим: дие э инжо бесхуни гьич нибу, 

чуьнки имогъой гьеммей хэлгъгъой гIуьломе шолуми ве 

динжи воисде, эз у метлеб хуьшде угъо э е лойгъе гьич ни-

рав. Эз куьгъне девргъо мунди э лой Нарын-гъэле гъовре-

гъо, комиере ки шумордеш нибу. Ченд одоми э инжо гъовре 

сохде омориге, унгъэде сенгъ норе омори, гуйге келе вишей 

сенгъи дузетмиш сохде омори. 

Эйчуь офире омори э дунье инсон? Гъедем жогъоб до-

ре: эри шори, эри хубе коргъо сохде эри хэлгъ, чуьнки зобу-

нире хэриш сохде мидануь, эри зобуни не зиеде эгъуьл, не 

дуьл, не номус герек нисдуьт, оммо хубире сохде е эз дес 

инсон вереморе. Одомире зере э синлеревоз, е небуге куьш-

де э гунлеревоз асанти. Эри кес беди гешде – уш четин нис-

ди. Хуби сохде гьемейки нидануь: эри эну гереки келе дуьл, 

тиже эгъуьл, темизе номус. Четин нибисдоге и коргъо, 

хэлгъ игидгъой хуьшдере зиеде хъуьрметиш нисохд, э гьо-

зорсалине ер хуьшдеш ниишд. 

Эгене-эгене гьедее гирошденуьт салгьо ве салгьо. Гьер 

руз ведиреморени чуьшме, эгенеш руз гирошдени,тозе шев 

фураморе э сер хори. Бирени е одоми хьэсуьл эз деде, гье э 

у руз екийге рафдени эз гIэрей зиндегьо, вир бирени тэгъи-

емет эз киму. Гене тозе салгьо мигироруь. Шегьер ме пир 

нисе биренигъо Дербенд, э гечуь жовон мимуну, диеш келе 

ве савзилуь мимуну. 

Э и шегьер дердгьой меш кем не бири, четинигьош 

дирем, э зобуниревоз борж бердем. Э и шегьер ме шориш 

лап очугъ дирем, э хьовиргьоймеревоз е тике нуре хурдем. 

Э инжо бири мере кифлет, суьфдеи сенгъ бинеборуй эн ху-

ней ме норе омори, э и шегьер эн бебегьойму гIэил ме хун-

ди, келе бири. 

Гьер руз рафденуьм ме э кор, сохденуьм у коргьоре, 

комигьо эз дес ме вероморенуьт, бироргьой мереш герек 

гьисдуьт. Э и шегьер дирем ме товуши, э инжо, мере чуьтам 

нисе воисденигеш, эхири рузгьой меш мигирору. 

Рачи дуньегь, ширини зиндегуни, омбори, кем ме 

гердо э иловлей иму шори. Эгенеш инсоне диеш хубе 

зиндегуни воисде. Ниет эри себэхьине руз сохденим иму. Э 

ховгьой иму е земонгьо оморе, комигьо элем биренини. Дие 

чуьтам: одоми эри себэхьиш бие хьэрекет соху. Зиндегуни э 

е рузле сер гирде нисе варасде. ГIуьмуьр инсон, худо мебу-

ро дурази, э салгьоревоз хьисоб сохде оморе, фелег чуьтам 

бирмундге. Унегуьре чумгьой иму эз дуре рэхьиш бие ви-

нуь. 

Эдее оморе, куьнд бире тозе, бэхдевере, товуше руз. 

Пушой эн себэхь эгене эдее хэбер бире эз хов шегьер ме. 

Хэлгъ шегьери ме э рэхь ведироморе, одомигьо э жигегъой 

кор хуьшде тэгIди сохденуьт. Э тевесер зигьо! 

Эри е тике нун 

«Е руз рафдени, екийге э жиге ю оморе, оммо инсон ве 

инсонет эри гьеммишеине э руй гъэдерсуьз келе хори миму-

ну», – мигуфди е ченд гиле кугьне хьовир ме Бирор-колхоз-

чи.    

Лап биребу у пир. Э сер эн у е муйлеш не вомундебу, 

рушгъо ю сип-сипи верф зимисдеинере хуно эз зуровози. 

Революция Келе Октябрь биренге, Бирор бисд сале бу. 

Оммо те имогъоиш омборе э ерию мунди. Кими мэхъэл эри 

жоилгъо ширине меслихьэт мисохд Бирор, эри дануьсдейму, 

чуьтам гъевель бириге коргъой гIуьлом, эри гьимет эйсегIэ-

тине соките сироие зиндегунире варасирей му. 

«Бируьм ме еки эз лап келе кифлет. Бебей мере биребу 

двазде гIэил. Эри унгъэде нешумо, унгъэде одоми дошде, 

бегъем гIэилгъой хуьшдере келе сохде гьич гъувот небу у 

фэгьире. Эз себэхъ те торики кор мисохдгеш э богъгъой эн 

гIоширгъой шегьер иму, эгенеш нун восдореш, э нуревоз 

семе келе сохде гIэилгъой хуьшдере, э пой норе ишуре нисе 

дануьсдебу. Расди, е тике хори уреш бу. Рузгъой мигIид, эз 

кор эз сэхъибгъой сэхде хэзине хэвлет бире, мигъомо бебей 

му э е минжигълее богълей хуьшдере те гъэдерсуьз хэсде, 

инжимиш бире биль мизе, гъуллугь мисохд нуь-дегъ тегъен-

ге э у богъле дебугъоре. Э гъи тике хуьшке, сэхде хори 

биребугъо онгуре шороб мисохд. Е хэйли мифурухд, униге-

ре эри хуьшде миишд: дие чоре небу, эхи э хуней одоми 

гъуногъ оморе, е пейле шороб семе не хурде, уре эзечуь 

тигъи фирсоре эз ки хуьшде эри эн бебей Бирор е зобуне, 

номуссуьзе коре хуно бу. Кими мэхъэл зен эн у, фэгъире 

дедей ме мигуфди: «Гъи хуьшке келегеди эз чуь сохде туь? 

Бегем жэгIмет иму гIони-парабиреи туьре нисе дануьсде?» 

Оммо этте кес, гъунши диреморе э хунешу, ю мирафд э ом-

бор, миведиревонд чорокей шоробе, э пушой гъуногъо ми-

но. 

Е сал лап зобу биребу. Зимигьо эз герми пажири, сух-

де. Эз гIово е муьшд гIовиш э согъе гъеминон нисе оморебу. 

Бегъем онгуриш не бисдо эз богъ. Лап э келе-чоресуьзе фи-

кир-дуьлести дебисторуьт гъемме ранжбергъо, богъбонгъо, 

онгурчигъо. Эри суьфдеи мегьгьой эн поиз вес мисохд гIорд 

э хунегъошу. Оммо чуь мисоху угъо э келе кифлетгъой 

хуьшдеревоз, зимистуь омоге, хиникигъо бисдоге эри се-

чор мегъи. Ки мидануь э хинике ве гиснее гуьрвей зимисту 

зигьисте?  Песде э чуькле гIэилгъош бегем худоре нэгIо, лап 

бендереш езугь ниев, хьэйф эн ширине балалегъой му нис-

ди? 

Бебей эн Бирориш лап дуьлпесгъо биребу, терсиребу 

ю ве зению э чуькле, соворе гIэилегъоревоз лап гIони, лап 

гисне, тембирэхъне, пойбирэхъне э гIэрей  жэгIмет небу. Э 

эхири рузгъой поиз, пушой хиникигъо зимистуьне бире, зе 

ве шуьвер эеки рафдуьт э ки эн гIошир, эн бек дий ишу. Э 

гIэйбовоз, терсевоз дарафдуьт  угъо э фирегъе сирой эн ке-

ле, раче хуней Аслан гуфдирембугъо келей эн дий ишу. 

Мивинуьт, Аслан эдее ругъэние ингъэр э кергевоз хур-

де. Э кин пойгъо ю сег дегешдебу. Осхугъоре сэхъиб эн ху-

не эри сег мишенд. Диренге косибе гуногъгъой хуьшдере, э 

хьуьршевоз гуфди Аслан: «Эри чуь оморейт, нисди мере 

ечиш эри ишму. Имисал сеггъой меш кидан гисне мимуну». 

Песде чоре ю не бире, до у дироморигъо одомигъоре жиге 

эри нуьшде, гуфди е лап келегедие, беде тегьер: «Бошку, гу-

ит эри чуь оморейтге?»  

Лап гъэйр омо сохд эри эн бебей Бирор зобуне мун 

гофгъой эн келей эн дий ишу. Эгене э ерию гиснее гIэиле-

гъо эн хуне ю омо, жогъоб недо те варахширени хурдигъо, 

шишлем сохдигъо гIошире беке. Песде гуфди мэнэхъэфи 

сохде-сохде: «Эри гендуьм хосде оморейм иму э кин туь. 

Туь дануьсдени, э богъгъой туь ме кеме кор нисе сохдем. Э 

гIэилгъоймеш езугьи эхи. Эри сеггьоре доренигъо нуре киф-

лет мере ди. Ме, туь хуб дануьсде, мереш эз зуревоз шинох-

де, этте минкин бисдоге гъемме гъэрдигъой туьре э фойде-

ревоз мивогордунум». 

Эгене гIоси бисдо Аслан эз у гофгъой косиб: «Келе бе-

бей туьре ме лап гьэрхунд мундем бегем, лап гьечуьш гIо-

нини туь бегем?» 

«Туьре э муьрдегъой меревоз чуь кори, – гуфди фэгъи-

ре бебей Бирор, гъэдерсуьз гъэйри, пешму бире эз оморей 

хуьшде э хуней эн гъи нелоигъ. – Гоф туь э меревоз бугу, э 

сереботиме эри чуь гуфдиригеш разинуьм». 

Песде зен эн уш гуфди, сэхд минет сохд: «Эри гIэйл-

гъой невогъой туь гъурбу гердом. Меил кифлет имуре гис-

не, сох эз дес туь чуь вероморениге». 

Песде бебей меш, – э тозе, негирденигъо гIэрсгъоревоз 

пестеине ихдилоте сохд Бирор, – гуфди эз сэхъиб эн хуне: 

«Бегем э гьи фэгьире зен ме езугъбери ней берде туьре? Бе-

гем эз муьрдей косибе, гисне мунденигъо гIэилгъой ме туь-

ре езугъ ниев?» 

Э ижире минет-синетевоз хосдуьт угьо эз Аслан екем 

гендуьм э хотур хьэйфбиреиревоз кифлет ишу. Песде рази 

бисдо Аслан, оммо гуфди: «Эри эн и туморе гендуьм дуз е 

мегь эри ме кор мисохи. Ненге е муьшд гендуьмиш нивини 

эз ме». 

Чорей эн бебей Бирор чуь бу, рази бисдо у э ижире 

игъролевоз. Гирошд салгьо, эгене эз у хижелоти, эз кор эри 

бек ве унигейгегьой гIоширгьой хэвлет нисе биребу у.  Пес-

де кукгьо-духдергьоюш нуькергьо ве гъэревошгьой эн Ас-

лан бисдорут. 

Песде омо, раси э дигьо-шегьергьой Догъисту кулок 

эн революцие. Хилос бисдо гьемме мирос ме, – ох кешире, 

гуфди Бирор.-Хилос бисдоруьт гьемме гIонигьой иму эз шо-

рисуьзе зэхьмет. Те имбурузине руз э шолуми ве ники зур-

бое хьуькуьмет иму расирим. Ишму, жогьилгьо, лап хуб да-

нит гъэдуьр эн уре, э азади ве бэхдевери и земонгьо. 

Чуьнки – тозеден гуфди суьфдеи гоф хуьшдере Бирор, 

– куьгьне земонгьо гирошденуьт,тозе девр оморени, оммо

инсон ве инсоньети гьеммише, гьейсэгIэтинере хуно бие му-

ну раче, гуьллуье гIуьлом».  

Мозол ве инсон 

Э лой асму эдем денишире: гуйге гъеммере сиегъ тов 

зери. Е астариш нисди имбуруз э зеверсер иму. Гъеммей 

гIуьлом, хори ве асму, гъеммише гуйге э гъэдер хьол иму 

веди бире э пушой чуьмгьой му. Ишму пуьрсит имогъой: 

чуь бири бегем э туьревоз имбуруз? 

СэгIэт шешигъо мибисдо. Гьеммишеиней мере хуно эз 

кор эдембируьм оморе, э лой хуне фираморе. Руз эн э фэхь-

леире доренигъо бу. Э куьф ме е хэйли пулиш дебу. Э ер ме 

омо нехэбереки: эз чор рузиге мигIид эн гьемме корсохгьой 

гIуьлом, суьфдеи май гъедее оморе расире. Се гIэили мере. 

Мугум эй хуьшде, дарем э туку, эри гьеркишу гьерчуь бис-

до, гьерчуь эз дес ме вероморени, восдонум, е хэйли шори 

мисохут гIэйлгъо. 

Рэхъ ме э хуне эз лой тозе, келе универмаг, э гьи зури-

гьо вокурде оморио, гьедее гирошде. Дарафдуьм э шорире-

воз э унжо, чуьнки э ниетгъой ме дебисдо у шори, чуь жиро 

мисоху гIэилгъой ме, бэхшгьоре э дес вегирденге. Хэлгъ 

пур бу э гъэд туку: келегъош, чуьклегъош, мердгъош, зе-

гъош, духдергьо ве кукош. МигIид эри гьемейки мигIиди. Э 

пушой мигIид, ишмуш гьемейки дануьсденит, омборе тозе 

чигьо биренуьт, хуб, эз дуьли восторе оморенуьт. 

Чигьош э и руз э универмаг пур те лов лэгIэ бу. Екем э 

хуьшде демуьндуьм: чуь восденуьм эри кифлет ме? Песде 

пуьрсуьруьм эз жоиле духдер, корсох эн туку: «Чуьни иш-

муре эз партал эри чуькле гIэилгъо, гуит э ме, кумеки сохит 

эри вихде, минкин гьисдиге ишмуре».  

– Эрчуь герекиге угъоре, гьемме гьисди э инжо, – жо-

гъоб до духдер, – эхи ме нисе дануьсденуьм, чуь гьисди, чуь 

нисди угъоре. 

Хубчи э ер ме омо: эри эрдуь кук ме спортивни партал 

гереки. Учительгъой эн угъо гуфдири эз гIэилгъо, гьеркире 

ужире кастум гереки. Оммо балашу е жиро нисди, еки эз 

угъо нуьгь салаи, екийге е сал келеи эз у. И гофгъоре гуфду-

рум эз корсох эн тукун. У бурмунд э ме чен жиро кастум-

гъо. Мугум эй ме эзечуь: «Эри келете кук бигъо востону 

екем бугъолуьтее чи, екийге, чуьклеи элем гъэдуьр эн хубе 

чире нидануь, зу мипусуну, чуьлки мисоху». Песде омо шек 

э дуьл ме: екире шор, унигере гьэйри эз хуьшдени ме не со-

хум. Расди, духдер тукончиш гуфди э ме: «Восдонит эри 

гьердуь гIэил ишму е жиро, небуге песде пешму мибошит». 

Эгенеш хьисоб сохдум э куьф добугъо пул мере, дире-

нуьм, эри хэржи эн мигIид пул кем мимуну. Чорей ме не-

бисдо, восторум дуь жиро кастум. Оморум, расирум эз бисд 

мунут э пилеконгъой эн хуней ме. Зен ме хоригъоре эдембу 

руфде, темиз сохде. «Чуьни бегем, – мугу у эз ме, – туь им-

буруз эхи эз гьеммишеине дир оморей э хуне?».  

Ихдилот сохдум э зен ме коргъой эн тукун рафдей ме. 

Зе лап рази бисдо эз ме сохдемо востореигъо, шенд кор ху-

нере, гуфди: «Эри бигьо э хуне, бирмун э иму, чуь овурдей-

ге». ГIэилгъош шори сохде-сохде куьнд оморут, э киму по-

исдуьт. Лов сохдум эз когъоз кастумлегъоре. Поисдуьм, де-

нишируьм песде э кукгъой ме. 

Диренге чигъоре, гьеммешуь екем э хуьшде домун-

дуьт, оммо зобуне гоф, бирази екишуш несохд. Гьердуь гIэ-

ил согьбоши гуфдируьт эз ме, рафдуьт э посой коргъой, во-

зилегъой хуьшде. 

Е тэхьное эен ме гуфди: «Туь чуь кор сохдей? Чуьклеи 

лап гиристени биребу эз гьи кор туь. Эри гьердуь е жиро 

мивосториге, гIэмел нигъомо?».  

Варасд шохъонгум, бисдо торике шев. Эз гъэйр и бед-

хъисобе корме лап пешму бире, се-чор папрус еки эз посой 

еки кеширум. Шев, ме суьфде гуфдироморе хуно, лап торик 

бу, чум одоми чи нисе дирембу э иловле. Э хъэет е хэйли 

вэгIдо мундум, песде э гужевоз хисирем. 

 Сэбэхьимуьн мере эз хов киниге эдембу хэбер сохде. 

Диренуьм келеи кук мени. «Чуь воисде туьре, гIэил ме?»  

пуьрсируьм эз у. 

Эри песде шиновусдемгъо эз кук ме гоф лап рази, шор 

бисторум. «Бебе, – гуфди у, сесе евошлей сохде, – мере во-

исдени туь дегиш сохи кастум мере, эн чуьклеи бирорлей 

ме хуно бугу партал меш».   

Сохдум у чуьтаме гуфдириге. Эз бошден миестуьм 

сохде эзечуь. Кими мэхъэл, гуюм э ишму, эз келете эгъуьл 

эн чуькле хуб дануьсде, чуь герекиге сохде эри ишу. 

Гъемме мозолгъой ме э дуьл эн кукгъой ме де. У мо-

зол, бебе биреи, эз гемме коргъойиге келеи эри инсон. 

Э мугьбет имуревоз мунденим 

Е гиле э чойхуне нуьшдем, эдее екем сокити, рэхьэти 

вегирде. Э иловле, эз пенжерегьо дениширенуьм-васал бу э 

куче: савзе гиев ве ковре асму, доргьо ве гуьлгьо – гьеммей 

гIуьлом гуйге гьейсэгIэт э товуше гIэтош ведиромори. 

Дуьлме хоши бу, омборе кор сохдемгеш э у руз гьеммей 

хэсдеиме гирошдебу, сокит биребируьм эз раче зиндегуни, 

эз гуьллуье буй тозе ширине васал. 

Омо, нуьшд э киме е нойгъие одоми, гьич мере э уре-

воз корме небу, эз кинию дур гирде воисдембу мере гьем-

мише хушдере: терс небу э дуьл ме, хьисоб нисе гирдеби-

руьм ме уре эз дануьсдей бедхьисоби юре. Уш мере гьич ру-

зе-хэйрбуш не дори, кидан варасири – дес ме нисе рафде дес 

юре эри гирде, чуьтам гьеммей эни хэлгъ дес екире гирдени, 

дуь э еки вохурденки. 

Екем пиен бу у одоми имбуруз, чумгьо юре гьич темиз 

не дирем, оммо э и руз э палаше гIов ухшеш зеребируьт 

ранг чумгьо ю. Чой овурдуьт эри ю. Пейлере декирденге, 

нимей чой э сер шильхьон тигьи бисдо. 

Омборе хэлгъ, гьемме мердгьо оморенуьт э рузию е 

гиле семе э чойхуне, эри тозе хэбергьо шиновусде, эри 

суьгьбет сохде э шинохгьоревоз, эри эз хэсдеи хуьшде екем 

э хуьшде оморе. Ки эз кор хэвлетиге, ки эз зуревоз келе 

мерд бире, пир бире, э пенсие ведироморе, ду э еки вохур-

денге, э чойхуне диреморенуьт, ширине меслихьэтгьой еки-

ре э шориревоз, э тегьнимиревоз сохденуьт. 

Имбурузиш ки не добу э чойхуне. Омбордекигьоре ме 

лап хуб шинохдебируьм. Омо, диремо е мердигеш. Муйгьо 

ю сипи-сипи, э синей эну одоми вебу е ченд медалгьой ве 

орденгьой, мундигьо эри ю эз гIуьломлуье довгIо, эз дов-

гIой хэлгъ совети гъэршуй вэхшлуье фашистгьо. Чумгьой 

эн гьемме нуьшдигьо э чойхуне э синей у мерд гуйге вого-

сири, дануьсдим гьеммей иму, ки келей игид эн Ватан хуш-

де омори э кин иму гуфдире. Мерд евошлей вегирд куьрси, 

нуьшд э кин мердгьойиге, хурд е пейле чой ю, песде гъэйле 

кеши. 

Екиреш э песо-пушой хуьшде дуьндуьрмиш не сохде, 

нуьшд у хэйли вэхд. Имуреш гIэйб омо э уревоз неогъие си-

лис эри сохде, эхи шинохдеш уре еки эз иму нисе шинохде-

бирим. Песде у нэхьс, эз бошден э киме нуьшдебугьо, рафд 

э ки эну солдат Совети, эки эну пире мерд, чуьниге гуфди э 

у. Кидан, у келе мерд не шиновусдге е небуге жогьоб юре 

доре не воисдге, диреки пиени эн уре, оммо у делуь, эз 

хуьшде ведиреморебу хуне, сер гирд эри хьэрой дешенде, 

гуйге уре женг сохде воисденбу э овиревоз. «Туь, мейму, – 

хьэрой дешенд у, – хьуьршлуь бире. – Эз туь бэгъэй бегем 

екиш э довгIо рафде не вогошди? Эз чуь келегеди сохде?» 

Гьемейки э чойхуне добугьо одомигьо лап дуьдпесо   

бисдоруьт э сереботи эну хэре, гъэйгъусуьзе пиениске, сер-

куш зеруьт уре гьеммей нуьшдегоргьо, кимигьо э сер поиш 

вэхуьшдуьт эри уре динж сохде, э рэхь берде э хоширевоз е  

небисдоге э женгевозиш. Эриме е жире омо, гуйге у нэхьс, у 

мурдал суьгьде бебей мере эдее нифри сохде, вешмерде. 

Гьемме жовоне гIэилгьош хьозуьр бируьт э уревоз эри вепи-

чире. 

Оммо песде шиновусдим иму сес келе мерде, у гоф-

гьой хуьшдере гуфди евошлей-евошлей, оммо иму гьемме  

шиновусденге мэхьтел бисдорим мунде э жигегьой иму: 

«Эвельминжи, ме туьре, гIэил ме, хуб не шиновусдем. Ду-

бореминжи, туь эз и гоф ме рази нисдиге, бэхшлемиш сох, 

ме эз туь хосденуьм гIоси мебош, неогъие женг э гъэд эни 

жэгIмет туьре сохде герек нисди».  

У хэре, кейфлуье мерд эз гIэйб шиновусде эз келе 

мерд гофгьо, чуь сохугеш нетануьсд. Гъутинегьо ю гъип-

гъирмизи бисдо мунд. Евош-евош эки дер куьнд бисдо у, 

гьишд рафд э песой гъуллугъгьой хуьшде. 

Песде иму пуьрсирим эз келе мерд, игид довгIо: «Эри 

чуь не гьишди у гъуругъсевене э жиге ю норе, эри чуь 

бэхшлемиши хосдей эз у?».  

Куьгьне солдат совети жогьоб имуре до: «Ме э гIуь-

муьр ме се довгIо дирем. Эгене гуюм эз ишму, эз хубе бес-

хуни усоле сокити зиеди».  

Инсон 

Исай – келе мерд гьунши – гъеммише мигуфди: «Чуь-

ни бегем инсон? Чуь гьувот де э жунию – чен е дор е небуге 

гуьл. Екем кулок сэхд пуфдедоге, у гуьл е хуьрд мибу, е 

хуьшк. У дор ве гуьлиш одомире хуно нефес кеширенуьт, 

гIовиш хурденуьт, герми ве офдоиш хосденуьт. Эгене эз 

одомиш у гуьле омбор гьуллугь сохде герек бири». 

Гьи жиро гофоюре шиновусденге, ме гъеммише гъэй-

ри биребируьм, жогъоб эн уреш эзечуь мидорум: «Бегем ин-

соне э гьул ве гиевовоз той сохде бире? У гъэгъуьл инсоне 

гъисдигьо гьеммей гуьлгъой гIуьломе нибуки». 

Лелей Исай э гофгьой ме михандуьсд, дие гофиш ни-

сохд. 

Омо е рузиге. Поиз куьнд бу. Э иловлей хунеймуш 

гуьлиш немунди эз сэхде, гуьрвее, нехаберекие кулок. Эз 

сэбэхьмундеревоз воруш рихтебу, хоригъоре тар сохдебу. 

Пой норемун одомиш суьрт рафдебу. У руз ме э хуне би-

руьм эз кор хьуькуьмети хэвлет. Э дес ме китоб дебу. Эз 

хундеи вомунденге, нуьшдем э миглей хуне, гуйге чуьм ме э 

хов варафд, лап очугь омо э пушой ме бидэгIэтие ниетгъо, 

хэелгьой дуьл ме. 

Песде ебирден ме гуйге хэбер бисдорум эз сес эки ху-

нейму поисдигъо такси. Денишируьм э пенжере. Эз мошин 

е гъуьндуьре мерд э сипре мугъоревоз тик кемере гирде- 

гирде, ведиромо эз мошин э хандеревоз хьэрой дешенд: 

«Исай, туь эжеи? Ведиро е мунут э киме!». 

Фурамо э кин эн у мерд, комире ки ме ние шинохдем, 

диреш суьфдеи гиле э гIуьмуьр ме дирем, гьунши му. У лап 



_____________________ Иосиф Бахшиев – Ихдилотгьо. Рассказы на джуури _____________________ 

- 32 -

тэгIьди сохдебу. Дуь э ки еки куьнд оморе, гъэл гирдуьт 

угъо дуь-екире суьгьде бироргъоре хуно, комигъо сад сал 

еки э чуьл, еки э жой мундетгъо. Песде дениширенуьм, э е 

логъ поисди Исай, эдее хуб денишире э сифот э оморигъо э 

таксиревоз мерд, эз чумьгьой гьердуьшуь эдее гIэрс рихде, 

оморе гIов темизе билогь догьире хуно. У мерде, расди, ме 

суьфдеи гиле дирем. Оммо э сифот Исай ме суьфдеи гиле 

гIэрсгъо дирем. 

Деберд Исай шинохэ э хуней хуьшде. Домунд у мерд э 

хуней гьунши му, уревоз э кифлетиюревоз те шохьонгум, 

песде рафд э рэхъ хуьшде. Исай эдембу уре рэхъ сохде, дуь 

эз еки жейле биренге, эгене гьердуьшуь гирисдуьт, гуйге 

гъозор сал хъэсрет дуь э еки вохурдеи бируьт.    

Себэхьимуьн ведиреморебируьм ме э хьэет иму. Ди-

гьине воруш шев-нимешев варасди. Эз себэхьмундеревоз 

эгене чуьшме ведиремори, бегьеме офдои бисдо. Куьнд эз 

хуне э зир эн келее, зарбе дор Исай нуьшдебу. У десдечуьре 

э миглей эн дуь пой хуьшде норе, сере гъуз гирде нуьшдебу, 

рузехэйбуймере вогордуьнд. Оммо мунутию е гиле «ох» ке-

ширебу, дие сеси нисохд. 

«Хэйр гердо, леле, э китуь азизе гъуногъ оморебу ди?

Чуь одоми бу, ме уре эхи гьевел гьич не дирем э кин хуней 

туь, у гьемме не вохурди е гилеш. Кидан, куьгьне хъэрмэхь 

туьни?».  

Исайе кем э хуьшде демунд, песде жогьоб мере до, 

евошлей ихдилот сохд. «У хэлеф ме, екиминжи гъуногъ ме-

ни, эз у азизте мере гъуногъ гьич не бири, дие бире нибу. 

Дубореминжи, у куьгьне хьовир мени гьелем эз девр нэгIле-

те довгIо, комире ализе фашистгьо гьишдет имуре э ишуре-

воз борж берде, суьгъде Ватан имуре гъовхо сохде. Себоре-

минжи, у мерд мере эу имогьой фурмуш биренигьо рузгьо 

эз телеф биреи хилос сохди». 

«Чуьтам бири у кор?» – дорум ме гъунши мере тозе 

пуьрсуьш. 

У гуфди гIэре-гIэре поисде, сес не сохде, э сипре бу-

лутгьой асму денишире, гуйге э унжо диребу гьейсэгIэт их-

дилот сохдебугьо коргьоре: «Се сал иму э е взвод дебирим. 

Суьфдеи мегьгьой довгIо лап четин биребу эри Лешкер Со-

вети, чуьнки иму э у вэхше довгIо бегьем хьозуьр не бирим, 

довгIо сохде имуре воисдеш нисе воисдембу. Песде эхи 

Германие сер гирди бесхунире мэгIлуьмсуьз э товун довгIо 

сер гирде ишу. Омборе шегьергьо ве дигьгьо э дес хункире 

дуьшмегьо дебисторуьт. Е руз ме ве хьэрьмэхь ме э гъэд гIэ-

тош демундим. Ме яралуь бирем, суьст бисдоруьм, э сер хо-

ри офдорум. 

Кидан, чуь мибисдоге мере, у Иван мере хилос ни-

сохдге. Ю хуьшдениюш яралуь бугеш, хэйли хун энуш ти-

гьи бириге эи бесхуни, эгенеш мере шенде, эри жендек 

хуьшдере хилос сохде не вирихд. Э кемер хуьшде веноре,  

берд у мере э госпиталь. Э унжо юреш гьолок берд. Песде 

гьердуьй иму э госпиталь дебирейм, эеки хос бирейм. 

У одоми эз гьову гуьч сохде омори, гуйге десгьо-пен-

жегьою эз сенгъ офире омори: асанти бегем – ю хуьшдению 

хуни-яралуь мере не шенд эхи. 

Е нимсэгIэт ме э гъуншимеревоз меслихьэт сохдум, 

песде хэндуьсде-хэндуьсде зарифет сохдум э уревоз: «Э ер 

туь мунди, чуьтам туь гуфдиребири: одоми эз гуьлиш нисди 

гъувотлуьте?» 

Оммо мерд гъунши ме эз гофме гъэйри небисдо, лап эз 

дуьли ме хубо жиро жогьобиш до мере: «Дуьл эну одоми з 

суьгъде, бегьеме бирор ме гъуьзуьргуьле хунои. Оммо 

десгьо-пенжегьо ю, согъе жендек ю эльбетте эз пулат ве 

сэнгь сохде оморет». 

Гъимет эн кор 

Еки эз холугьой ме, нуми ю бу Истохор, э кор колхози 

дебу. Бисд сал сохти у кор э онгурбогъгьо, хорире биль 

зери, тегьенге бурри э вэгIдой расире онгуре чири, песде э 

колхозчигьой хьэрьмэхьгьой тозе шоробиш хьэл сохди. Чуь 

сенигIэт герек буге э колхоз «Дусди», геммере те эхир, 

очугъ, дуз дануьсди у. Э унжо, э богъгьой колхоз – миллио-

нер, келе бири, песде зе хосди эз дуьли бирере, азизе, 

суьрхине гIэилгьош бири юре. 

Гьемме э колхоз дебиригьо одомигьо, эз гъэреулчи сер 

ги те сернуьш, хьуьрмети юре лап бегьем гирдет, чуьнки у 

бу сенигIэткор, гъимет эн данани хуьшде хуб варасиребу, 

оммо зиедие келегеди гьич не сохдебу эз дануьсдебугьо, э 

келегьоревоз келе мибисдо, э чуьклегьоревоз чуькле, руй 

екиреш нибурри, эз хуьшде гъэйри ве пешму лап соворе 

гIэилеш нисохд. Серзиед, эз ижире темизе хосиетгьой бэ-

гъэй, эз кори гьич нитерси, гьерчуь бригадир мигуфди, эу 

тутем мисохд, миварасуьнд. 

Хэлгъ иму эз жофокеш гьеммише рази бире, чуьнки 

эри хэлгъ эн келе гIуьлом, ченд миллет недебисдогеш э ун-

жо, гьисди серсуьфде зурбое зэхьметкеш. Кимигьо гуфдире-

нуьт: «Чуьни бегем! ГIэсбиш фэхьлеи сохдени, эри ужире 

коргьо эгъулиш герек нисди». Ужире гоф согъе, эгъуьлмен-

де одоми белки гьергой бисдо мигую, эз сер екем буш не-

бисдоге? Денишит ишмуш ебо: фэхьле э завод ве ранжбер э 

колхоз нибисдорутге, ки мидошд эри гьемме нун ве онгур, 

ки мивокурд хунегьо ве партал мидухд, ки э тукунгьо 

гъурлугъгьой эн муьштеригьоре миверевунд? Песде хьукуь-

мет имуш эз гьемме суьфде эри фэхьле ве ранжбер гуьн-

жуьнде омори, угьои сэхьибгьой эн гьемме вилеет иму. Гье-

зечуь денишиге, гьеркигириш очугъ миварасуь: сэхьиб эн 

гIуьлом гьисди фэхьле, зэхьметкеш. 

Хьуьрмет э гъэдер сохугьо кор мибисдоге, э Истохор 

холуй ме лап омборе хьуьрмет расире. Песде юш, суьрхине 

десгьоюш верзиренуьт эу хьуьрмет, чуьнки эри жэгIмет ом-

боре хэйр дорет.  

Эхири салгьо лап дегиш бисдо кор эн колхозчигьо. 

Суьфде омо э кин эн угьо е ченд мошин ве трактор. Песде 

онгурбогъгьош тозе жире гъуьч сохде омори: богъгьо бирет 

гьуьндуьрештампови, э теллевоз бесде. Истохориш эз гьем-

мей хэлгъ пес немунд. У эри хуьшде тозе сенигIэтиш трак-

тористи э гъэд се-чор мегь хуте бисдо рафд.  

Эри кор Истохор дуьле дорембу, эз себэхь те шохьон-

гум э зир офдои ве воруш кор мисохд. Хьэрмэхьгьоре у гьич 

серкуш нисе зерембу, чуьнки варасиребу: чуь эз дес ишу ве-

ромоге, ишу мисоху, тембели нисохут. 

Екем вэхд мундебу те расирей онгургьой колхоз вечи-

ре. Омо Истохор эки пушой сернуьш колхоз гуфди: «Семён 

Бинаевич, имогьой хосденуьм эз туь дуь мегь отпуск, эз кор 

хэвлети. Туь белки дануьсдени: дуь салиш гьисди, ме коре 

эри е рузлеш не шендем».  

Суьфде сернуьш колхоз рази небисдо: «Эи гъизгъин 

кор гьеминони чуьтам рэхьзо сохум туьре. Туь бегем нисе 

варасире, чендгъэдер гъуллугъи имуре э пушой онгур вечи-

ре, – гуфди у, екем гIосиш бисдо. – Эз туь хубте корсохиш 

нисди имуре. Гьич туь тембели не сохдейгеш, туь бегем 

нисе дире, чуьтам туь гьемме имуре эи рузгьо герекиге?». 

И гофгьоре гуфди сернуьш, песде екем э хуьшде де-

мунд, хэндуьсд; «Бошку, туьре воисдере хуно бугу. Доре-

нуьм туьре ихдиер эри е мегьиш. Омо ме гьич бовор  

нисохум, туь и рузгьоре э хэвлети э герде мивегини гуфди-

ре». Истохориш хэндуьсд: «Бошку, миденишим!». 

Гъуьч сохде когъозгьоре, Истохор ведарафд эри дуь 

оринеи эз кор, рафд э хуне: эки ю кук омори эз Ленинград, э 

у совод э университет вегирди. Гирошд дуь руз. Телефоне-

воз эдембу гоф сохде сернуьш э келеи эн мескен. Песде 

пуьрси: «Эз Истохор чуь тозе хэбери? Те имогьоиш э хунеи 

у?». «НэгI, – жогьоб до келе мескен колхоз. – Дуь рузиш не 

гирошд, Истохор омо, ведиромо э инжо, Ме пуьрсируьм, 

чуьтам у эи зури вогошд эз отпуск. Суьфде Истохор гоф не 

гуфди, песде мугу: «Текей корсуьз мимуну одоми? Чуьтам 

ишму е-дуь мегьиш корсуьз гъэрол гирдени, сер ме гьич 

нисе вадарафде». 

Хэндуьсдуьт гьерду суьгьбетсохдегоргьо. Песде сер-

нуьш гуфди э хуьшде: «Эз гьемме эри инсон кор, сенигIэти 

зевери. Корсуьз, гъэйгъусуьз дуьшмеш мемуно. Песде уш 

дузи: кире эз вихде сенигIэт хуьшде хьэз омо, у эз е одомий-

гогьо мозоллуьни. Чуь бэшгъэи, э коми кор дерим иму? 

Ебореминжи токи у кор эз дуьлиму бу. Дубореминжи, гьем-

ме жире коргьо хэлгъе гереки, э е кориш гIэйб неде эз тем-

бели бэгъэй». 

Эз ер нирав 

Е руз бебейме, эз кор оморенге, гуфди эз ме: «Веги, 

хэлеф ме, лопаткере, бурайм э богъчей иму». «Чуь мисохим 

иму э унжо», – пуьрсируьм ме, мэхьтел бире. «Дуь бийдор 

овурдем, воисдени мере э туьревоз эеки корим угьоре. 

Э нимей сэгIэт кошдим иму гьердуь доре. Екире 

кошди бебейме э десдин-дес хуьшдеревоз, екийгере ме э 

десгьой гIэилимеревоз. Песде гьердуь доре иму гIов дорейм, 

вогошдейм э хуне. «Э дуь-се сал зурбое емуьш мивебу эи 

дуь дор, – гуфди фэгъире бебейме, коргьой богъбонире у 

лап хуб дануьсдебу, чуьнки согъе гIуьмуьр у э кор колхози 

дебири. – Кидан, ме ингъэдер мэхьэл немундуьмгеш, туь 

кук ме, азизе ферзенд ме, гъуллугъ сохде и доргьоре гьич 

фурмуш месох. Сохдиге гьезечуь, ме гьеммише э ер туь 

мидемунум, эз у зиедте метлеб мере нисди, дан эри туь. 

Меил доргьоре гъуллугъ не сохде, дуьлпесо бош эришу, 

чуьтам э ме дуьлпесо мибисдори. Никошдимге коригеи, ке-

ле гьовуни э угьо неденишире, э вэхд гIов семе не доре. 

Имогьой е чорейге нисди». 

Ченд сал бисдо эз у кор бэгъдо. Виниренге суьфдее 

емуьше эз гьердуь дор, бебей ме лап шор бисдо. Оммо эз 

шеш мегьиге муьрд у, рафд эз киму, эз и бэхдевере, товуш 

доренигьо дуьл имуре гIуьлом. 

Эгене гирошдуьт салгьо. Кимигьо одомигьо гьуьлуьм 

вегирди, кимигьо тозеден эз деде хьэсуьл омори. Гьемме 

ижире коргьош омори э сер ме эи гирошдигьо салгьо, кими-

гьо эри зобуни, кимигьо эри ники. Биренуьт ужире рузгьо, 

кейки ме чи, хурег хурде фурмуш сохдем. Оммо не бири 

ужире рузлеш, кей ме э шегьер хуней ме дебирем, е гиле 

семе э лой эну дуь дор не дениширем. ГЬеммише ме у дуь 

доре диренге, э согъбошие ер ме омори фэгъире бебей ме, 

зинде-зинде, гуйге муьрде, телеф биренге, у э дор чарусди. 

Варасденге зимистуь, сер гирдени гьеммей хори савз 

бире. Э е орине вероморени э луьгей эн бийдоргьош савзе 

велггьо. Песде гуьлиш бирени, е жигелеш э сер луьгегьой 

дор тигьи нисе мундени. Гене гирошденуьт рузгьо. Эз гуьл-

гьо ведиреморенуьт чуькле емуьшлегьо. Суьфдеи мегьгьо 

поиз кура сохденим иму расире зерде бигьгьо. Эу емуьше-

воз, ки диремоге э хуней иму, гъуногъ сохденуьм, чуьнки у 

доргьоре бебей ме кошди эри зиндегьо, эри хэлгъ уре э ер 

хуьшде биеруь. 

Те у дуь дор гьисди э киме, те ме гьисдуьмгьо э руй 

хори, э дуьл зиндее зиндегуни ме, бебей мере гьеммише 

согъ хьисоб сохденуьм, хьисобиш мисохум те ме хуьшдени 

ме согъ гьисди. Е беди, е бедхьисоби сохденге ме винире 

кимигьо одомигьо, оморенуьм ме э кин эну дуь дор. Хубе 

кориш биренге эри ме, шорире э кин эну дуь дор берденуьм. 

Те имогьоиш у доргьо, гуйге э сес фэгъире бебей меревоз 

тенги дуьл мере буш сохденуьт, шорире э гIэрей дуьдуь иму 

баш сохденуьт. Э угьо дениширенге, у доргьоре, гъуллугъ 

сохденгеш, э ер ме оморени гофгьой гъэдерсуьз бивэхд раф-

дигьо эз киме бебей ме: «Гьеммише сабур сох э четиниш, э 

мозоллуье вэхдиш, э у сабур дери гIинор мердиму. Гьемме 

биренигьо э инсоневоз коргьой зиндегуни эри никини, чуьн-

ки у коргьой худои. Токи номус ве инсоф туь темиз мугьбет 

мере хуно э кин туь муну. Эри туьш миев шоре руз мигIид, 

эри туьш эргой бисдо гIэмел миев, дузе шоре рэхь эз шолу-

ми ве дусди. 

Кулок зеренге эз велггьой дор, ме гуйге эгене сес бебе-

ре шиновусденуьм.Гофиш нисе гуфдиренуьм ме, дуьл ме 

гуйге э дуьл муьрдеревоз э куьнде герме суьгьбет дебире. 

Шинохдебируьм ме эи кеме салгьой е одомийгереш. 

Хэлгъ пушой себэхь э кор рафденге, у эзэхьметкешгьой ше-

гьер ме гьемише руьхшенди мисохд. Ки десгьой хуьшдере-

воз фэхьлеи мисохд, жофо микеши, ки е тике нуре эри юш, 

эри кифлет хуьшдеш, гьемме гъонунгьоре хьисоб гирде, ми-

сохд, э угьо гьеммише михэндуьсд у нелоигъ. Хэлгъ пуле 

эри гъэзенж сохде, кор мивегирдге, у эз дуьздире бэгъэй дие 

ичиш нисе сохдебу, эу бу дуразе, оммо мурдале пуче, герек-

суьзе гIуьмуьр. 

Чуькле гIилгьош доре кошденуьт, гуьле гъуллугъ  сох-

денуьт. У номуссуьз э согъе гIуьмуьруь  е дорлеш не кошди. 

Оммо диеш битте, е гиле эз гъэйр гъунши дарафд шев-ниме-

шев э богъчей эну, э унжо дебугьо гуьлгьо-гъуьзуьргуьлгьо-

ре тике-тике сохд, э хори шенд. 

У мурдале корию песде очугъ бисдо. Эри е келе беди 

ве шефди э сереботи коргьой дуьздию, дешенди уре э дус-

догъ. Э унжо рузгьо лап дир рафдуьт, не вогошд дие э хуне. 

Песде дедей эн гIэйлой ю те келе бире, не гуфдири э угьо, эз 

ки биретге ишу, лап гIэйб омо уре. 

Кими мэхьэл у герексуьзе, э гъэретикон ухшеш зере 

бугьо одоми э ер хэлгъ оморени. Оммо е хубе гоф э серебо-

ти ю эз лэгIэй е одомиш гьич не ведиромо, фурмуш бири 

кем-кем. Эргой бисдо э ер овурдгеш уре, гуфдиренуьт: «У 

богъе венжиригьо мурдал!».  

Чендгъэдер дор кошдге, келе сохдге инсон э гуьмуьр 

хуьшде, унгъэдер хьурмет мисоху уре жэгIмиет. Эу доргьо 

деруьт гуйге дуьл эн муьрдигьо. Эу дуьл доревоз у гьемми-

ше зиндеи, согъи, э зиндегьоревози. Те гъиемет муно хуби! 

Чуьтам одомире хурус фирмунди 

И кор эз расдеки бири. Ихдилот эн е колхозчи шегье-

римуре шиновусденге, ме мэхьтел бирем, бовориш не сох-

дебируьм, песде е хэйли хэндуьсденге э уревоз, воисд мере 

эри хэлгъ гофгьой эн уре гуфдире. 

Ини у ихдилот. Хурус э шевию се гиле гъугъ зере, 

гуфди ихдилотчи. Суьфде сес эн уре иму шиновусденим 

шев-нимешев. Эз е-дуь сэгIэтиге хурус дуьгьимун гиле 

гъугъ зере, пушой себэхъ-эхири гиле. 

У руз ме зу дегешдем э хьэлов,кидан эз кор вомунден-

ге е небуге зу торик биребу, ворушиш эдембу сэхд рихде, 

асмуш сип-сие бу. Хуб те сирои хисирем, гьич е ховле не 

дирем ме э у шев. Хэбериш ме бирем э е бирден, нехэбере-

ки. Шиновусдуьм ме сес хурусе, денишируьм э пенжере –

куче товуш бу, гьемме хунегьо ве доргьо рач веди бируьт. 

Эле, – мугум эй ме э дуьл ме. – Эз кор дир нисе бире 

бу? 

СэгIэтиш поисдебу, кифлетмеш у руз э хуне не добу, 

чуьнки эки хэгьер ме э гIэруьси кук э е шегьериге рафдебу. 

Зу вокурдум ме парталгьой коримере, е пейле чоиш эз тери-

тэхьти не хурде, зури-зури рафдуьм э лой богъгьой колхоз 

иму. 

Э ме э рэхьиш екиш не вохурдебу, э богъиш екиш не 

дебу. И чуь кори бу, – гуфдируьм э дуьл ме, – екиш веди 

нисди, оммо руз э пишнеи расири. 

Э тэхьнои сер гирдуьм эри кор мере сохде. У мэхьэл 

эн богъбурра бу. Гирошд е нимсэгIэтигеш. Диренуьм эз 

рэхь киниге эдее оморе. У бу куьне звеньевой иму, хубе 

богъбон-сенигIэткор. Гьеммише уш эз гьемейки зу э кор 

мигьомо. Шор бисдоруьм эз звеньевой иму омореи, ненге 

гьемме ире дуьлести мере гъогъ сохдебу у себэхь: эхи, те 

имогьоиш екиш эз хьэрмэхьгьо-жофокешгьойму эз хуне не 

омори, гьич элем небиригьо кори. 

«Эле, э мелькомут чарош, – гьоси бисдоруьм ме. – Ме-

ре гьич не дирей бегем? Е небуге ичку хурде, пиен бирей се-

бэхь-себэхь?».  

У куьнд омо, шинохд бегьем мере, шек эри не омореи. 

Песде ведешенд эз куьфи ю папрус, уре э лэгIэ деноре, 

спичкере дегесуьнд. Екем папрус кеши, диренуьм, десой ю 

эз терс эдее лерзиренуьт. 

«Те имогьоиш гьемме звеной иму эжи? – пуьрсируьм 

ме эз у. – Дирени, е хэйли кориш сохдем тип-тэхьно. Белки 

гьи мэхьэл эн сал ишдени имуре эз кор пес мунде? Хэйли 

богъ мунди буррани». 

«Туь дануьсдени сэгIэт чендиге?» – пуьрси звеньевой 

евош-евош, гуйге ю духдири, э ночогъовоз, серсоневоз эдее 

гоф сохде. 

«СэгIэт хьэшдигьо мибу дие, – жогьоб дорум ме, эз у 

гъэйриш бисдорум. – Ме бегем сегуьм е ненге гъэришум, э 

меревоз гьечуь гоф сохдени. Гу бура гуфдиренигьо гоф туь-

ре. ГIоси месох мере эз туь неогъ». 

Диренуьм звеньевой, екем э хуьшде оморере хуно, шо-

риш бисдо, лап эз дуьли хэндуьсд: «Эле туь хэри ки. Имо-

гьой эз сэгIэт пенж зиед нисди. Эжеи сэгIэт туь?».  

Ме песде биней коре варасируьм, жогьоб дорум: 

«СэгIэт ме эз шовуревоз поисди, оммо хурус чуьтам лап зу 

гъугъ зери. Эле, у хурус мере фирмунди, эз рэхьиш венгес-

ди. Ме у гэйр мере э у нигьилуьм».  

Эз дуь рузиге, выходной биренге, огол зеруьм ме 

звеньевой, хьэрмэхь мере э гъуногълуьгъи. Зен ме овурд, но 

э сер шильхьон е келе, согъ душуьнде хурусе, у э бишгъо-

биш э гужевоз дорушди. 

«Дануьсдени, туь чуь хурдениге?» – пуьрсируьм ме 

песде эз гъуногъ ме. 

«Чуьтам чуь, керги дие, гуфди у, – песде вараси эз 

хуьшде. – Эле, и иму хурденимо хурус фирмунди туьре, 

шев-нимешев э кор фуьрсори?».  

Хэндуьсдим иму гьердуь. Оммо эз у рузевоз, у ихди-

лоте э ме гьерки бисдо гуфдиренге, ме е хэндуьсденуьм, е эз 

руьхшенди колхозчигьой иму гIоси биренуьм. Хэндее кори 

бегем эз расдеки – неогъие хурус чуь мени мерде, бебей 

саламате кифлете хэр сохди деишде. 

Куьрпи 

Кими теке рузгьо лап дураз, кими согъе жейлее гIуь-

муьревоз эн инсон лап кутэхь биренуьт, ихдилот эн зинде-

гуни гьич нисе варасде. Эри теке гIуьмуьре пеймунде кими 

мэхьэл бисд гофиш вес сохде. Э ер ме очугъ мунди сэгIэт, э 

комики келе коргьо бири эри гьеммей хэлгъгьой му, оммо 

кими салгьой ме те эхир фурмуш бирет е небуге эз шегьер 

ме эри гьеммишеинешуь ведарафдет. У одомигьо ве дусди-

шу гьеммише э дуьл ме зинде е небуге сип-согъ мимуну, 

чуьтам суьфдеине муьгьбет гьич нисе муьрде э дуьл инсон, 

чуьнки эри мугьбетиш офире омори инсон. Екийгегьо сип-

согъ э иловлеш имуш гьисдигеш, эз угьо гьич хуби не ди-

ремге, вой эри ме, вой эри кесиге, эз угьо эри хэлгъ кумеки 

не биренге, кире гереки бире-небиреишу, эри чуьнуьт угьо 

эи товуше дуньегь. 

Чуьл сал кор сохдем ме э е жиге, эз у завод э е жигей-

геш гьич нерафдем. Э инжо согъе гIуьмуьр ме гирошди, э 

инжо зен ме суьфдеден вохурди э ме, э инжо э кор дери, 

кифлете дошдейм иму гьердуь. Оммо гъэйриш бисдоге эз у 

дузе гоф ме, гьич пэхьнини не сохденуьм: бири мере эз у бэ-

гъэй, те э уревоз соймиши бире, е духдериге, комире ме эз 

лугъонди муьгьбетлуье дуьл ме хосдем. Белки иму зе ве 

шуьвериш мибисдорим, гъисмет иму е жиройге хунде нисе 

омоге эри иму. 

Имбуруз себэхь мунде эз сер шильхьон кифлет ме гье-

лем не вэхуьшди, э кор ве э хундеи эри рафде. «Туь шино-

вусдей, бебе, – гуфди келеи кук ме, – э шегьер иму эдее тозе 

келее куьрпи вокурде оморе?».  

– Эже норе у куьрпире? – пуьрсируьм ме, хубе хэбере

шиновусденге. 

– Э лой рэхь гьовуни, – жогьобире до гIэил ме. – Эз

дигьине рузевоз у кор сер гирде омори. Е хэйли одомигьо э 

мошингьоревоз сер гирдет у зурбое, асант нисдигьо, четине 

коре. 

Е жире омо эри ме и гофгьой кук ме. Куьгьне, зу ги-

рошдигьо рузгьо оморут э пушой чумгьой ме. Эу гьевелине 

девр шинохдем ме суьфдеи муьгьбет эн дуьл мере. Нум эну 

духдер бу Люся. Зиед рачиш не буге, бегем э тэхьнои рачи-

ревоз биренуьт коргьой муьгьбет е эн мерд, е эн зен, бэшгъэ 

нисди. НэгI, кими мэхьэл мидениши – гьич рачи доре не 

омори у одомире, оммо эри чуьниге лап дуьл иму бирени 

дэгъ-дэгъе. Екийге эз сад зеигеш рач, гуькчек веди бире. 

Эгене эри эну дуьл иму хиник, жилид мунде. У коре эри 

варасире, сур одомире хостеи, пэхьникие мэгIной эн 

муьгьбете эри дануьсде, е гIуьмуьриш божехьэт вес мисоху. 

Э ижире фикиргьоревоз вокурдуьм ме зевери партал-

гьой мере (руз зимисдуь бу, гуьрве бу э куче), ведироморум 

эз хуней ме, э екиш не гуфдируьм эже рафденумге. Евош-

евош, гьич тэгIди не сохде, рафдуьм рэхье. Гьезечуь оморум 

э зофруй шегьер, эки рэхь гьовуни, эжее э гофгьой кук ме-

ревоз тозе куьрпи эдее вокурде оморе. 

Эз расдеки е ченд фэхьле ве инженергьо эдембируьт 

кор ишуре сохде. Сес мошингьо оморебу. Еки эз у мошин-

гьо гурундире эдембу э зевер веберде. Екийгегьо хорире 

векендебируьт. Е ченд жире мошин эу хокевоз эдембируьт 

еки-еки рафде эри у хоке шенде, песде эгене вогошдебир-

уьт. 

Ме куьнд оморум. Еки эз у корсохгьо келетере хуно 

омо эри ме. Десиюре гирдуьм, гьеммереш рузэхэйр бу до-

руьм, песде пуьрсируьм эзу мерд: «Инжимиш бисдоригеш, 

негуи э ме, чуь воисдени ишмуре э инжо вокурде?».  

«Эричуь нигуюм? Шегьере куьрпи гереки, чуьнки мо-

шингьо ве одомигьо э пейде рэхье рафденигьо, гьеммише э 

инжо дениширенуьт, кей нуботлуье поезд мигироруь. Угьо 

э рафденигьо жигешу зу эри расире, э вэгIдой э жиге кор 

оморе, эдейм келе куьрпи вокурде, – гуфди ме дуьндуьр-

миш сохде инженер. – Ишму кидан эз гозит оморейт?».   

«НэгI, ме эри хуьшдениме дануьсде, дорем ишмуре и 

пуьрсуьш, меш эхи одоми эни шегьеруьм. Бэхшлемиш сох-

ит». 

Инженер рафд э песой коргьой хуьшде, ме е хэйли по-

исдуьм э у жиге, Гьер одомиреш раче мун кор сохде хьэз 

миёв. Мере эз томошеи сохде бэгъэй, е дуьлестиш дебу э 

дуьл. Зу варасдебугьо, гьевель биригьо э меревоз коргьо 

омо э ер ме, гуйге гьейсэгIэт у коргьо эдее э пушой чумгьо 

бире, гирошде. Ме элем огьиле зэхьметкеш бируьм. Элем 

бисдсале биремгеш ме, эгене бригадир иму мере тэгIриф 

мидо, мигуфди э гьемме корсохгьо: «Денишит, чуьтам гьэй-

сэгIэтине жовонгьо эз дуьли жофо кеширенуьт». 

Эки иму оморет тозе корсохгьо. Еки эз угьо лап жо-

гьиле духдер бу, гьич нигуфдири у тат, миллет имуни гуф-

дире: зерде муйгьо, ковре чумгьо, оммо эврелуьш духдер 

урус бу. Нум эн у э сес тар рач омо, буй гуьл оморебу эз 

духдер эри ме, э уревоз гоф семе сохденге. Песде хосиети-

юш хуб бу гъэдерсуьз – динж, саламет, сенигIэткор. 

Кидан, ченд руз гирошди те ме уре хуб шинохде, дуь 

эз еки дусди дирейм. Зиндегуни эри ме ширин биребу э у 

гирошдигьо рузгьо, коргьой жофоиш мигIиде хуно биребу 

гьери гьердуй иму. Ме э дедей меш гуфдирем, мере  гIэруьс 

мере э хуно овурде воисде гуфдире, бебей эн Луьсеш эз ме 

рази бисдо, эз имбэгъдо кук хуьшдере хуно хьисоб сохд ме-

ре. 

Келете одомигьо гуфдиренуьт: гьер четиниреш дир, зу 

эхир бире. Меш гуюм: шориреш дир-зу вир сохденим иму. 

У руз нимей дуьл мере куьшди: омо э киме гъуншиму, шуш 

нефес гирде, екем поисд,гуфди э дуьлхоширевоз: «Метерс-

о! Сабур сох!» – «Чуьни бегем?» – лап сэхд терсире, тоб не-

доре, хьэрой дешендуьм ме.  

Дануьсде биригьо коре, ме э гужевоз э пой поисдем. 

ГIэйб гьисдигеш эри мерд гIэрсгьо тигьи сохде, ме э унжо 

гирисдуьм. Чуьтам? Луьсе дие нисди э гIуьлом? Луьсе э зир 

поезд домунди? Дие эри чуьни согъе дуньегь, и хунегьо ве 

доргьо, и кучегьо ве одомигьо? Кире гереки гьемме? 

Видовусдуьм ме э лой хуней ме. Э унжо гьемме зенгьо 

кура биребируьт. Песде оморуьм ме э и жиге, э комию имо-

гьой одомигьо эдее куьрпи вокурденуьт. 

Э сер рэхь гьовуни офдум ме е чекмей эн Луьсере,  ки-

дан чуьтам офдори у пойвоку эз пой ме хосдемо духдер.  

Эзечуь варасд мозол ме, пуч бисдо гIуьмуьр ме. Дие э еки-

ревоз мегердо ижире бедмозоли. Биреш – нибу, ненге дие 

эри чуь вокурде оморе и зурбое, гъэдерсуьзе куьрпи э зевер-

сер эни рэхь гьовуни?... 

Заргар 

 

Э хори хуней, э келеи утогъ, зол гуфдиренигьо, сумогъ 

дегирде омори эз зуревоз, элем эз салгьой гIэилимеревоз. Э 

рузию е ченд бог гирошденуьт гьемме хунеигьой иму эз сер 

эну бидэгIэтие сумогъ. Омбордеки бегьем нисе диреним 

иму, чуь дериге э зир пойгьой иму. Э киревоз не бири ужире 

кор: дуре асдараре э гъирогъсуьзе асму дуньегь хуб, очугъ 

диреним, куьнде гуьл эн богъчей хьэетиму – эри чуниге зо-

бу. 

Е руз ме эз гьеммишеине кор ме хэвлет биренге, э сер 

эну сумогъ дегешдебируьм, э коми эз гIэили хуте бирем. Э 

десгьой ме китоб дебу, тэгIди сохде у китобе эдембируьм э 

лезетевоз хунде, вэгIдоре гировунде. Е бэхш эн китоб ва-

расд. Норум ме уре э гъирогъ, песде омо э ер ме гуйге э пу-

шой ме эдее бире, чуь хундуьм э китоб гьейсэгIэт. Угьо бу 

фурмуш биригьо эз ер хэлгъгьо беде салгьой довгIо, ме гуй-

ге э инжо шиновусдуьм сесгьой гунле ве туп, хьэрой эн яра-

луье одомигьо ве гуйге гIэтош, э комики гIилгьо ве зенгьо 

эдембу зинде-зинде сухде. 

Песде ме эгене вегирдуьм у куьгьне китобе э дес, эри 

мундигьо бэхш эн уре хунде, оммо мере чуьниге койли гир-

ди. Э е бирден гуйге мере киниге э гужевоз гьишди, дени-

шируьм ме э сумогъ, э зир жендек ме дебугьо, гуйге уре 

суьфде-суьфде дирируьм э гIуьмуьр ме-гьезечуь рач, гъие-

мет веди бисдо у эри ме. Э  гъирогълей сумогъ вебу хэт, хуб 

дениширенге хундуьм ме согъе гофе: «Заргар» – вебу э ун-

жо э хьэрфгьой урусиревоз. 

У гофе ме гьич гьевел не шиновусдем, хундеш не хун-

дем. Эз дедей мипуьрсуьм, у эз хьэет диреморенге э хуне, 

гуфдируьм ме э дуьл ме. Биней эну гофе мере лап сэхд во-

исд дануьсде. Эри ме гьезечуь омо эу дэгъдэгъэ, гуйге эу 

хэт, эу кутэхье гофле келе сургьой эн хэлгъ иму дери. 

Шохьонгум, деде эз куче вогошденге, пуьрсируьм ме 

эзу: «И чуь гофи, туь бие хуб дани?», – э сумогъиш бирмун-

дем, хундуьм эри ю: «Заргар». Деде, екем э хуьшде демун-

де, гуфди: «Туь бегем те имогьой гьич и гофе не дирей, э 

зир пой туь гьозор гиле буги у. Эу гофевоз гъэдуьр келе се-

нигIэтгьоре бирмунде, у нуме келе усдоре холибофе доре. 

Эз ужире одоми бэгъэй екиреш ихдиер нисди эзечуь э ю 

бофдигьо сумогъ е небуге холинче нуьвуьсде. И лап бугьо-

луье чини, ижире сумогъгьо э дес хэлгъ лап кем доне до-

мунди, и мозол туьни, туь и сумогъе э хуне дирениге». 

– Имуре чуьтам бири и туь лап тэгIриф доренигьо су-

могъ, негуи э ме? 

– У дуразе ихдилоти. Бошку, хотур туьре не гьишдеи,

мигуюм эри дануьсдей туь. Фэгъире бебешмуш меш э е 

дигь бирейм эз деде хьэсуьл. Бебей ме етте гIошир бу, гъо-

мишош бири имуре, хубе гIэсбгьош. Оммо бебешму эз ко-

сибе кифлет бугеш, чум гьеммей духдергьо дий догъиму эу 

демундебу: эз бала гьуьндуьр, эз душгьо фирегь, чумгьой 

юш кип-кову, асмуй гьеминонире хуно. Эз гьемме духдер-

гьой у эз зуревоз егъин мере вихдебу. Расди э кин бебейме 

оморе митерси, чуьнки хуб дануьсдебу э дуьл ю: э ужире 

косиб, парае одоми у духдере божехьэт мидо. 

Е гиле зу себэхьмунде рафдем ме э сер билогъ, эри э 

хуне гIов овурде э совуревоз. Э руй билогъ вохурди э ме 



_____________________ Иосиф Бахшиев – Ихдилотгьо. Рассказы на джуури _____________________ 

- 51 -

Рэхьмон бебешму. Эдембу э меревоз чуь гофиге гуфдире, 

оммо ме гьербегьел фуьрсоруьм уре эри ужире меслихьэт 

эки бебей иму. Э гоф ме у дениши. Е руз диренуьм омо э 

кин хуней иму. Э тен ю гъирмизине тозе шеи сатиниш вебу. 

Е хэйли поисд э ки гъопуй иму, гуйге войне гешди эри дире-

море. 

Песде ме диренуьм эз пенжере, чуьтам бебейме веди-

ромо э хьэет. Чуьниге гуфди эз у Рэхьмон. Песде хьэрой бе-

бей мере шиновусдуьм: «Эй, нелоигъ, гIони, туь хуьшдере 

келе гуьй хисоб сохдей, э ижирее гофевоз э киме омо-

рей…». Иш кем бу дие эри бебешму. Сифот ю эз гъэйр, эз 

хуьрш бисдо гъирмизи, омо э хотур ме у эгенеш зобуне гоф 

не гуфди, чарусд, рафд э песой гъуллугъой ю. 

Имогьой ужире коргьо немунди э гIэрей эн хэлгъ иму, 

гуфди дедей ме. Угьо бири э е девриге буьзуьрге одомигьо 

тозе, товуше рэхь эри гьемме хэлгъгьой зурбое вилеет иму 

вокурде. Оммо гофе дураз негуюм, Рэхьмон эз дуь рузиге 

вирихд эз хуней бебешу, ме уре э куьнди е салиш не дирем. 

Оммо пушой рафде эз дигь иму, у мере вини, гуфди: «Де-

ниш э ме дуь сал. Ме девлетменд мибошум, чуьш мисохум, 

туь эз ме жейле не мундеи».  

Ме бовор сохдем эу, чуьнки у жовон эри ме чуьшмере 

хуно ригазгьо шендебу, е дениширею э согъе гIуьлом ми-

верзи эри ме. Дуь мегьиш гирошд. 

Вогошд Рэхьмон, азизе дусд ме, эз дуре рэхь эн кор 

хэлгъи. Сес вогошдеи ю э меш зу раси. Шиновусдем, лап 

гIошириш не бириге Рэхьмон, тигьиш не мунди зембил 

рэхьи. 

Эз е ориниге дефуьрс у илчигьоре э бэхшгьоревоз. Де-

бу э гъэд эну чигьо энгуьшдери э келе гъирмизине сенгъгьо-

воз, дуразе суьрхине гушворгьо ве и сумогъ, комики гьей-

сэгIэт э зир пойгьой му дери. 

– Туь нисе дануьсде, чуьтам офди енебуге гъэзенж

сохди бебе ингъэдер чире? Бегем у э кин гъэчэгъгьо бири? Е 

небуге эз весиет е гIошире мирос ишу мундебу угьо эри ю? 

Туь лугъонди эн у коре нисе дануьсде? 

– Хэри ки туь. Бегем бебешму э ер туь нисе мунди,

гьич у гъэчэгъи сохденигьо одоми бу? У рафдебу э лап гу-

рунде кор э дуре жиге, э Сибирь. Э унжо воисдебу уре э кор 

дарафде, э лап гурунде кор. Вохурди эу е шинохе одоми, е 

севдегер. Э сер эну севдегер гъэчэгъо оморенге, бебешму 

уре э синей хуьшдеревоз эз гунле хилос сохди. Песде эз еси-

риш хилос сохд – лап игид бу у э жовони хуьшде. 

У севдегер бебешмуре куьнд шинохденге, дануьсд эри 

чуь омориге у э дуре вилеет, эз Догъисту. Вегирди юре 

хьэрмэхьи э е гъуллугъию. Эз у гъуллугъе веровунде бебеш-

муре хэйли пул бисдо. Эзу дануьсд у зу вогошде э дигь иму. 

Сумогъе у севдегер э бебешму бэхширебу, чуьнки уре Рэхь-

мон эз дес гъэчэгъош хилос сохди, гъуллугъиреш э рэхь 

берди. 

– Эу севдегер чуьтам офдори и сумогъ? – пуьрсируьм

ме эгене. 

– Уре ме гуфдире нидануьм, чуьнки екиш нисе дануьс-

де нум эн у холибофе. Гьеммишеш гьезечуь бири: ки мэгIни 

хунди, ки нун кошди, ки сумогъ – холинче бофди – угьо 

гьемме зуте муьрдет эз е дестин – дес ишуревоз дуьзетмиш 

сохде оморигьо чигьо. Не нум ишу не мунди, не нумгьой 

гIэилгьошуреш иму нисе дануьсденим. Е и сумогъ мунди ве  

и кутэхье гофле э гъирогъ эни энтигъэе сумогъ. У гофе туь 

хундей: «Заргар». 

У гьисди келе усдо, сенигIэткор. 

Олхогьин бош! 

Гуфдирени э хэлгъ иму: мерде е гоф бире. У дузи 

имид доренге, бие эз расдекиш веровуну метлебе, шовгIой 

мерд бие эз сенгъиш ве гьову сэхд бу, небуге ки э ки бовор 

мисоху э гIуьлом? Оммо у шовгIореш хьитиети бие дуь, да-

нуьсденге у коргьо егъин эз дес туь вероморени. 

Экиму е мерд кор сохдебу э имуревоз эеки. Расдире 

бие гую одоми: у э гоф келете одоми гьеммише мидениши, 

чуь мидануьсдгеш мисох, хотур эн хьэрмэхьгьоюре эри не 

гьишде. Михосдиге эз у: «Э, Ищей – тешнеи гьеммей имуре, 

е бедире гIов э дигь гьисдие не биери?». Уре эри жогьоб е 

гофле бу, гьеммише у гоф вес сохдебу уре: «Олхоин бош!» 

Сохдеш мисохд. 

Оммо у кими вэхд тэгIди сохдебу э гоф хуьшдеревоз. 

Гьеле бегьем гоф одомире не шиновусде, мигуфди зу: 

«Олхогьин бош!» У хосиет Ищее гьеммейкиму хуб дануьс-

дебирим. Биребу, мэхьсереш мисохдим э сереботи эн у кор, 

хэндее хосиет эну. 

Бригадир иму динже одоми бу, хотур фэхьлегьой 

хуьшдере гьич ниишд, келегедиш гьич нисохд, эз гьеммей 

иму э овхьолет зевериш буге. Эз у э рузию зиедие гоф ни-

шиновусди. Оммо э Ищеевоз уш зарифет мисохд. Мигуфди: 

«Э, Ищей, хэлеф ме, шев эдее оморе, торик мибу гьейсэгIэт. 

Бура эз асму е астара биер эри бироргьой туь». Элем у эхир 

гофе не гуфди, оммо Ищее е жогьоб хьозуьр бу: «Олхогьин 

бош». Чуьтам не хэндим дие иму э уревоз. Е гилейге гьерки-

бисдо эз усдогьо хьэрой мидешенд: «Э, Ищей, туь нидани 

рафде, е самолет овурде эриму, э хуне зу расим э ки зенгьой 

иму?». Эуш Ищей чипкерде, тоб не доре мигуфди: «Олхо-

гьин бош!» Песде лугъонди гофе варасиренге, юш михэн-

дуьсд, эз у мэхьсерегьой хьэрмэхгьой хуьшде гьич гъэйри 

нибисдо. 

Бригадей иму э богъгьой колхоз кор сохдебу у гьеми-

нон, эри фэхьлегьой колхоз чуькле хунеле вокурдебирим, эз 

воруш ве сэхде герми нимей руз эри пэхьни бире. Э десдей 

му пенж одомигьо бу, Ищеиш э имуревоз. У омборе сени-

гIэтгьо нисе дануьсдебугеш, эз е кориш визор нисе оморебу, 

эри коргьой жэгIмиети гъувот хуьшдере гъимиш нисе сох-

дебу. Унегуьре имуре э уревоз э е кор бире хьэз оморебу. 

Пушой шохьонгум, эри имуре э хуней иму берде, мо-

шин оморебу. У руз, кей коргьой эни ихдилот бириге, мо-

шин лап дир нисе оморебу элем. Песде иму дануьсдим: э 

рэхь моторию хэреб бири. Оммо те уре варасире, иму дуьл-

песо бирим. Эхи э шегьер рэхь дурази, э пейде э пенж сэгIэ-

тиш нирасим э хуне. Бригадир иму эз гьеммейки омбор де-

ниши э рэхь. У лап дуьлпесо бири, чуьнки зен юре берди э 

больнице, гIэил миесд зенде у эу руз. 

У рузгьо, мошин кей нисе оморебу, иму э гъэд богъ 

мипоисдим, нун имуре э кин гIэтош михурдим, песде э зир 

дор э сер назуке одиел михисирим. У рузиш гьезечуь сох-

дим. Бригадир иму дуьлпесош буге, э гьеммишеине гоф 

хуьшдеревоз мэхьсере мисохд э Ищеевоз: «Рафде э шегьер 

не дануьсди ки бири мере – кук енебуге духдер?» уш жо-

гьоб до: «Олхогьин бош!» Песде шиновусд хэндей имуре, 

оммо сес несохд. Хисирим иму, екиш не дири, кей Ищей э 

рэхь ведарафд. Себэхьимуьн диреним: Ищей веди нисд, ки-

дан эже вир бириге. Еки мугу: «Белки уре гуьрг хурди?». 

Екийгегьо дуьлпесош бисдорут, эхи эз расдекиш мерд веди 

нисди. 

Эгенеш чорей му небу, сер гирдим эри кори муре сох-

де. Эз е сэгIэтиге виниреним, э дури э рэхь одоми веди бис-

до, э лой иму эдембу оморе. У Ищей бу, пойвокугьой ю туз 

гирдебу, эз сифот ю эрэгъ тигьи биребу. 

Эз дур хьэрой дешенд хьэрмэхь иму: «Кук бири. Бри-

гадир имуре кук бири!». Суьфде иму бовор не сохдим, чуь-

там у э шегьер рафде омори, шевиш гьич не хисири. Брига-

дир эз келе шори э дуьл  видовусд эки Ищей, уре гъэл гирд 

мочиш сохд. Песде у гуфди эз иму: «Ижире дусди гердо 

имуре гьеммише. Имогьой диренит, чуьжире бие буге гоф 

мерди. Мерде е гоф бире».  

Эз у рузевоз э Ищей екиш руьхшенди нисохд. Гъэдуьр 

эн дуьл юре дануьсденге, гьемейки иму э уревоз дусди ве  

бирори гешдим. 

Бригадир э хотур юре гIэил биреи сохд эри хьэрмэхь-

гьо ве миросгьо шори-ники, чен е чуькле гIэруси. Э унжо 

кем хурди, оммо эз гьеммейки омбор вежеигьисди Ищей: у 

эри мозол эн дусдгьой гьеммише шори сохди эз очугъи 

темизе, рэхьметлуье дуьл хуьшде. 

Кутэхье ихдилотгьо 

Шекер 

Э жогьили хуьшде ме омбор рафдем э еки эз чойхуне-

гьой Дербенд. Э унжо чоиш биребу лезетлуь, хэлгъиш кура 

биребу эри суьгьбет сохде, тозе хэбергьо шиновусде ве гуф-

дире, пуьруьш сохде вожиблуье пуьрсуьшгьо, гъозиегьо ги-

рошдигьо э шегьер, вилеет, гIуьлом. 

Сэхьиб чойхуне бу чойчи Илову, жогьиле мерд, коми-

ки душундебу хубе, дегьм вегирдигьо чой. Э муьштеригьо-

ревоз Илову гоф сохдебу нерм, дусдлуь. Оммо бу е одоми,  

эз комики уре гьеммише гъэйр оморебу. У бу келе гIуьмуь-

ре мерд, нум ю бу э хьисобевоз Пениил. Оммо гьич нигуф-

дири и келе мерд пир бири гуфдире. Эу киниге сохдебу хубе 

гъуллугъ, парталгьой  ю товуш доребу эз темизи. Сипре шеи 

верфе хуно бу. Оммо иллогьки рач бу сифот. Сипре, кутэхье 

рушгьо, оммо темизе очугъе, палаше чуьмгьо ю бу гуйге эн 

гIэил. Гьич, е дугъ мурдали недебу эу чумгьой ю. Хосиетиш 

бу гьечуь. Зиедие гоф нигуфди. 

Гьемме хуб, э тегьер ю бу э чойхуне эз гIэрей чойчи 

Илову ве бэхдевере, темизе, келе одоми бэгъэй. Илову гьем-

мише мигуфди: «Денишит, э хэлгъ, эи – дуьздире шекер 

куьфгьой ю пури. Шекер э сер шильхьонгьо бу, оммо ки 

бовор мисохд Пениил у шекере вегирди, суьфде дуьздири, 

песде э куьф декирди. Хэлгъ дэгIно зеребу Иловуре, оммо у 

эгене вогосире мундебу э Пениил. Мере езугъ оморебу э 

ижире раче келе мерд, оммо чуь мигуи э делуь. 

Гирошд омборе салгьо. Хунде, вегирде соводе ме во-

гошдем э суьгъде шегьер. Суьфде рафдем э чойхуне. 

Э чойхуне бу гьемме тозе одомигьо. Эз шинохгьойме 

дануьсдем, ки Пениил монухгьо бири. Илову рафди эри 

гешде мозоле э келе шегьер. Э инжо кор ю дуз не омо. Э 

салгьоревоз вечире пулгьо гьемме пуч бисдо, э куллок рафд, 

чуьнки Илову бу гъуморбаз. Эз и гъозиегьо сер ю биребу 

гъэриш, у офдоребу э делуьхуне, дие эз унжо не ведиромо-

ри. Песини рузгьой ю у гье вогоруш сохди: «Пениил шекере 

не вегирди. Ме э уревоз мэхьсере сохдем. Чуьни тэхсир 

ме?» 

Тэхсир бу. Хундегор юш варасирени мере: сохде 

хьэшо те песини рузгьо зери э мувэхь Илову. 

Сэхьэр себэхь 

Гьемме себэхь Юно хэбер биребу эз сес зен дигьи, 

овурдебугьо шир эри гъуншигьо: «Малеко, малеко!» – хьэ-

рой дешендебу жовоне зен. 

Э шегьер Юноре бу хубе овхьолет – у кор сохдебу 

онгурчи, биребу бригадир, десгьой ю омбор кошди тегьенг 

ве вечири расире онгур. Эри зарбе кор хуьшде у бири Игид 

жофой Социалисти. 

Э салгьоревоз сэхд бисдо сесгьо, ки вокурде оморени 

рэхь эри жуьгьургьой догъи, рафденигьо эри гьеммишеине 

зигьисде э хоригьой бебегьо, э хьуькуьмет Исроил. Суьфде 

кем ки сохдебу эи хэбергьо бовор, песде и кор эврелуьш 

бисдо. Гъимет э сер хунегьо э шегьер офдо, чуьнки жуь-

гьургьо фурухдебируьт жигегьой хуьшдере, тэгIди сохде 

эри рафде э Ершолоим. Юно ве зен ю, гIэилгьо домундуьт э 

фикир, рафде ненге гузет сохде, мунде гьелем эи хоригьо 

вилеет догъи, эже шивдогьо ю зигьисдет гьозоргьой салгьо. 

Эхиркор бисдо гьечуь. Юноре э жиге кор бири дуьлмундеи 

э рэхьберевоз. ГIоси бире у гуфди: «Е мегьиш нипоюм э 

инжо. Мирам э хьуькуьмет миллет ме. Э унжо мидануьт 

гъимет мере».  

Гье гьезечуь бисдо гьэгъигъэтиш. Юно куч бире, фу-

рухде хунере, хэпуьр-чуьпуре, рафд э рэхь. Эз е оринейге у 

имогьой гешдебу э кучегьой шегьер Исроил э нумевоз Хе-

дера. Мэхьтел биребу суьфде э десдей тозе коргьо, жигегьо, 

песде хуте бисдо. 

Себэхь мунде Юно хэбер бисдо эз сес мерд э мошино-

воз, комики гуфдиребу э микрофон: «Афаназия, афана-

зия…», комики э зугьун иврит мэгIэно дорени: гьэрпуз. Э ер 

Юно э у тутем сес зен омо дигьи, овурдебугьо э шегьер шир 

«Малеко, малеко…» Эгене гуйге э пушой чумгьой Юно 

омори шенде жигегьо, могъбул бисдо. 

Сер гирд тозе руз.  

 

Куьнж прастыне 

 

Рамбом бу гьуьндуьре, гъувотлуье, жоборде мерд. Не-

бу э шегьер ужире одоми, эз ки у митерси. Оммо келегьош, 

чуьклегьош, эз бала гъувотлуьгьош, бушош э зир Худо геш-

денуьт. Дир-зу оморени руз, кейки угьо песини гиле дире-

нуьт гIуьломе. Эри Рамбомиш э огьиле салгьо омо руз, кей-

ки у монухьо бириге. 

Одомигьо э песой миноре омбор небу, биригеш э вэхд 

зиндегуни муьрдере омбор дусдгьо. Гьечуь офире омори 

гIуьлом, ки гьемме э вэхд ишуш фурмуш биренуьт. Е имбу-

рузине руз мерэгълуь сохдени инсоне. 

Раби хунд э сер битехьэйму гъэдиш. У гофгьоре вого-

руш сохд келеи кук монухьо биригьо одоми. Песде фушен-
дуьт муьрдере э гъэд эз мол духде оморигьо э тозе вокурде 

гъовре. Тикей хоке гьерки шенд э гъэд гъовре. Меш шен-
дуьм. Гьемме варасд. 

Оммо э пушой рафде эз ки гъовре дусд ме, гъирогъ 

прастыне веди бисдо эз хори. Эз ме бэгъэй уре е мердигеш 

вини, вегирд, декирд екем хок, пэхьни сохд у жигере. Дие 

гоф не бисдо мере. Гьишдуьм рафд. Те вохурдеи, бирор! 

Гьенжилдор 

Э куьнж богъме э зир эн гьуьндуьре пенжерелей хьо-

мум вероморебу гьенжилдор, комире бу эз пенжо салгьо зи-

ед. Хьомумиш бу куьгьне, пенжергьоюш пусире тэхде бу. 

Огол зерем дуь фэхьлере эри векенде угьоре, тозегьо норе. 

Бие гуюм, ки имисал зимисдуь бири зурбое, гьич гье-

вел не биригьо гуьрве. Хэлгъ зурбое зарал сохди и хиники-

гьо. Имуре дуь доргьо пуч бирет, эу хьисоб гьенжилдор 

хуьшк бири. 

Оммо мере хьэйф омо эз у гьенжилдор, комики кифлет 

имуреш, миросгьо – шинохгьоймуреш омборе салгьо шири-

не мейвогьо дори. Ме гьер себэхь декирдем пенж бедире 

гIов э зир дор. Куьгьнее сутуне вачарундем. Диренуьм эз 

гъунтгьо ебо эдее хэйли тозе луьгелегьо вероморе. Эи руз-

гьо, э товун комики ме ихдилот сохденуьм савзе раче тозее 

луьгегьо, гуйге е келе куле. 

Вогошдим э ки куьгьне пенжерегьой хьомум. Фэхьле-

гьо кор хуьшдере хуб сохдет. Оммо ме гуфдирумгеш евош 

бошит, луьгегьой энжиле хэхэ сохдет, э зир пой дешендет, 

жундур сохдет. Белки гьэгъигъэтиш угьоре дие чоре небу, 

оммо эз дор мунди дуь-се луьге. 

Ме эри эни луьгегьош шор бирем. НэгI, мугум эри 

хуьшде, ме и доре миверовунум, егъин зинде мисохум. Эге-

не темиз сохдуьм иловлей доре, сер гирдем гене себэхгьой-

мунде доре пенж бедире гIов. 

ДивэгI эри иму ечиш гъимиш не сохди. Дие эричуь 

иму э уревоз ижире вэхше жире гIэре гирденим. Чуь хэйр 

бисдо эри фэхьлегьо эри пуч сохдеи доре. Е зэхьмет хуьш-

дере ние дуь келе гъимет одоми. 

Богъгьой бебегьо 

Шегьер иму, гьемме хорире, хуно гьер сал нэгI – гьер 

руз эдее дегиш бире. Э е куче вокурдет тозе хуне, э е жигей-

ге вачаруьндет ненге гъуьч сохдет куьгьне бире хунере. Ше-

гьер гьекем ведиромо эз гъэдер риз хуьшде. Дерьегь е пен-

же куьнд бири эз хунегьо. Могьлугъ бири тозе, чуьнки омо-

рет эри зигьисде э инжо тозе одомигьо. Еки бири эз деде 

хьэсуьл, екийге, хори эри ю пар гердо, монухьо бири. 

Э салгьой жовониме бу э шегьер чор колхоз жуьгьур-

гьой тати. Хьофд эз суьфде фурмуш нисе биренигьо коло-

хозчигьо бири Игидгьой жофой Социалисти, суьфде эз угьо 

жоборде зен тати Гуьлбоор Давыдова. Э иловлей шегьер бу 

гьемме мескенгьо мухшуьл э онгурбогъоревгьоз. Оммо эз 

онгур бэгъэй бу э унжо гьемме э жигегьой иму вероморени-

гьо мейвогьо. Мидениши, дуьл шор бире – мескен онгур-

богъ, э иловлей ю гъэйси, шофтолуь, бэгIли, сиб, гьенжил, 

хэртут ве диеш энтигъэе доргьо. 

Песде чуьниге мейл хьуькуьм дегиш бисдо, гьемме 

доргьоре буррат, венжирет, сохдет э гьемме жигегьо шпале-

рни плантациегьой онгури. 

Чуьтам шинохум ме имогьой е сифоти куьгьне богъ-

гьой гъэдимие шегьер? 

Имогьой э фикир деруьм – кире, эричуь герек бу и ин-

софсуьзе кор. Арт фикиргьой ме ижиреи: екиреш! 

Оммо бирики и хьэйфе кор. Чуь фикир мисохут неве-

гьо, нишрегьой иму себэхь? 

Лезет муьшт 

Бебейме э гIуьмуьр хуьшде э е колхоз кор сохдебу. 

Унегуьре э огьиле салгьо бу уре э гIэрей колхозчигьо келе 

хьуьрмет. Шинохдебу уре согъе могьлугъ шегьер. 

Е руз ме хосдуьм эз у: бигьиль нуьвуьсде пропуск э 

богъгьой колхоз эри ме ве дуь хьэрмэхь ме, имогьой гьеми-

нони, емуьш пури э унжо. 

Бебе э герде вегирд хосдеи мере ве е руз ме э дуь би-

роргилиревоз рафдим э богъ. Гьемме бу хуб, рач иловле, 

мейвогьо лезетлуь. Оммо э пушой иму вадарафде эз богъ 

рэхь имуре ведабурри кук гъэреулчи, нум ю бу, кидан, Ман-

сур.  

«Эри ведешенит, чуь дериге э куьфгьошму», – гуфди у 

чуьн келе игид, гьезечуь воисдембу уре бирмунде хьуькм 

хуьшдере. 

Чуь дебу э куьфгьойму? Нуь – дегь офдоретгьо эз дор 

гъэребеч. Мере воисд пиш сохде келегеде куке, у не рафд эз 

рэхь иму, песде ме зеруьм э муьштевоз эз сифот ю, эхи иму 

бирим гьемме жовонгьо. 

Сифот Мансур дегиш бисдо. Эз вини тигьи бисдо екем 

хун. «Гирорит, гирорит» – э мэнэхьэфиревоз э гъэлпелуье, 

мигьровуние сесевоз гуфди у. 

 Оммо хэнде кори. Гьевелиш и кук, и Мансур вохурде-

бу э ме э шегьер, оммо иму биримгеш шинох, руз э хэйр 

буш нигуфди. Серибогьой лезет муьшт мере дануьсд, у эз 

дури доребу мере шолом. 

Чууь гъувот дери бу эи муьш?

Вегетарианец 

Зу себэхь мунде бу. Э хьэет хэйли хэлгъ кура биребу. 

Имбуруз сэхьиб хуне эдее доребу келеи духдере э шуьвер. 

И суьфдеи гIэруьси бу э хуне, унегуьре сэхьиб кифлет вен-

гесдебу е келе гове. Омо раби. Пойгьой гове бесдет, венгес-

дет уре э хори. Раби ведешенд кордей хуьшдере, гьечуь тиж 

– муеш мибури.

Э инжо поисдебу э ки келегьо е чуьклее кук, бирор 

гIэруьс. Чуьниге у сокит небу. Гешдебу э гIэрей гов не раби. 

Песде кук пуьрси эз дуразе сипре руш верие  раби: «Э, леле, 

ишму микуьшит и гове?». Раби гIоси бисдо: «Эри, гьерки 

бисдо вегинит эз инжо и гIэиле. И жигей чуькле гIэил 

нисди». 

Дедей кукле вегирд гIэиле эз дес, берд э улой хьэет. 

ГIэил пуьрси гирисде-гирисде: «Эз чуьмгьой гов гIэрсгьо 

эдее оморебу?». Кукле вини, чуьтам кордей раби бугъоз го-

ве бурабу, диеш зар доре гирисдебу: «Ме нихурум дие гуш-

де. Угьо зиндеют». 

Гирошд салгьо. Ме вохурдем э у чуькле гIэил э куче. 

Шинохдуьм уре эз раче сие чумгьо. Руз э хэйр бу дори мере 

имогьой жовоне кук, пуьрсируьм эз у: «Э ер туь мунди у 

гIэруьси келеи хегьэр туь, кейки раби гове куьшди? Туь те 

имогьоиш гуште нисе хурде?» 

Жовоне кук евошлей хэндуьсд: «Эри чуь нисе хурде-

нуьм. Эри энуни гов дие. Гове не куьшдиге, эзже мивеги-

ним гушде эри хурде, бегьем сирои бире?» 

Песде у рафд э песой коргьой хуьшде. Оммо ме до-

мундуьм э фикир: «Эз расдеки худо гове ве хьйвугьойиге-

реш офири, эри имуре чигьо доре хорунде». 

Зри еки зигьуь, екийге бие жун хуьшдере дуь. 

Язда бирор 

Иму бирим жогьиле кифлет: ме, зен ме ве се-сале кук-

лей ме. Руз иму бирим э зен меревоз гьердуь э кор, шохьон-

гум э институт эри совод вегирде рафдебирим. Зен ме кор 

сохдебу э сенигIэт хуьшде – тербиедорегор англи зугьун. 

Ме рафдем кор мерди – бирем борчи э консервни комбинат. 

Кор ме бу четин, э руз ме э пушой рафде совод вегирдеи но-

ребируьм бор те нуь-дегь тонна. Оммо четин бугеш, мере 

хьэз оморебу кор ме, кор мерди – гуфдиребируьм ме э дуьл 

ме ве хьисоб сохдебируьм вихдей мере дуз. 

Иму э киро нуьшдебирим э дуразе хьэет, эже зигьисде-

бируьт дуь кифлет жуьгьургьой догъи. Шохьонгум нида-

нуьсдим, ки иму гIэиле э хуней шенде, унегуьре иму вегир-

дебирим эри эну гIэилдониширегоре. Нум эну бэхдевере, 

динже, дуьруьсде зен бу холей Наде. У лап вердиш биребу э 

кук иму, хуб дениширебу э у. Имуш бирим рази эз гъуллугъ 

эну эри кук иму. 

Гьечуь гирошд ченд орине. Иму кем-кем дануьсдейм 

зиндегуни холей Надере. Уре небу не шуьвер, не кифлет,  не 

гIэил хуьшде. Гуюм диеш – э согъе дунье уре не мундебу е 

куьнде одоми. 

Оммо бири вэгIдо, уре бири лап келе кифлет – язда 

бирор. Сер гирденге Келе довгIой Ватани, гьемме бироргьо 

э войгей хуьшдеревоз рафдет э бесхуни гъэршуй суруле 

фашистгьо. Эз у бесхуни екишуьш не вогошд, бирет телеф 

эз хунлуье десгьой дуьшмегьо. Оморенге у сие руз холей 

Наде дори э хуьшде гоф гьич не ведироморе э шуьвер. Эри 

чуь? Биев тозе Гитлер солдатгьой ю телеф соху, гIэруьс не 

дирере  куклегьоре. У яра гьич не гирошди эз дуьл холей 

Наде. 

Ченд сал гирошди эз у вэгIдо. Нисди дие э гIэрей зин-

дегьо у фэгъире холей Наде. Имуш бирейм гьоил. Оммо те 

имогьоиш и терслуье, суруле нубо «язда» нисе ведироморе 

эз ер ме. Ингъэдер бирор бу, оммо эз ишу екиш не мунд фэ-

гъире зене, комики те умогьой бу эз гьемме бэхдевер. 

Битемигъдош Дербенд 

Хьохьомгьой егьудигьо нуьвуьсденуьт, ки рафде эз хо-

ригьой бебегьо жуьгьургьо гуфдиребируьт: «Фурмуш сох-

думге ме туьре, Ершологьим, хуьшк бугу дес ме». Э гирош-

дигьо э куьнди дуь гьозор сал, эже не бирет егьудигьо, э ко-

ми вилеет не рафдет эри зиндегунире гировунде?! Э гьемме 

жигегьо угьо гьишдет келе битехэймгьо. 

Е руз хьэрмэхь ме эз миллет табасаругьо, огол зе мере 

э дигь хуьшде Марагъэ. Э меш гъуногъсевен вохурдет. Э 

хунешуь иму нуьшдейм чем-чи хурдейм. Песде рафдейм эз 

дигь эвулоте эри раче мескенгьой догъире денишире. Э рэхь 

хьовир бирмунди э ме е ченд жерге гъэдимие едигоргьо. Ме 

пуьрсируьм: «И битехьэйму ишмуни?» Угьо жогьоб доруьт 

э ме: «НэгI, эн ишмуни». Эз расдекиш э сер едигоргьо вебу 

хэтгьой эн иврит ве жуьр-бе-жуьре фомилегьой жуьгьур-

гьой догъи. Ведироморени гьечуь – ме э кес дигь не оморем, 

э гъоврогьош е зобуне одоми зарали не сохди. 

Эже, э коми улке неде ижире фурмуш сохде бите хьэй-

мугьо? Гурунди жогьоб доре. 

Имогьой жуьгургьой догъи омбардеки рафдет э хори-

гьой бебегьо э Ершолоим, омборгьо э Москов, э екийге ви-

леетгьо. Оммо мунди э Дербенд тозе гъуьч сохде нумаз, 

комире нум нори «Келе нимаз». Гуфдирет дербендигьо, ки 

егъин мивогошдуьт эки гъоврегьой бебегьо. Кидан, белки 

кимигьо гуфдирет. Ки дануьсде! 

Шогьир ве гъуьзуьргуьл 

Гуюм эз нум хуьшде, зигьисдебу э гъэдимие земонгьо 

э Дербенд ведилуье, хьохьоме шогьир. У небу гIошир э пу-

левоз ве суьрхевоз. Гьемме гъиметлуье девлет эну бу е ку-

лей гъуьзуьргуьл, э рачи комики э гьемме улкегьой Кавказ 

офде нисе биребу. Гьер велг эну доребу товуш суьрхи, Гьер 

гуьл бу гуйге жовогьил, луьгегьо ю бу гуйге нуьгъреи. 

Шогьир бу гьелем жогъил, кейки ошугъ бири э духдер 

падшгьо Дербенд. Хэндее кор нисди, э сер эну косибе одо-

мире ихдиер небу чуьме вокошире. Оммо неогъ нисе гуфди-

ре: э дуьл буйругъ ниди. 

Чуьн гIилмлуье одоми шогьире вегирдебу э дервозей 

падшгьо, эри дананигьо доре духдер падшогьре. Ки дануьс-

дебу, ки дуьл шогьир мичару тупе хуно-шогьир вини сер ве-

гирдегоре. Эхиркор, шогьир гуфди эу сур энжэгъ дуьл  

хуьшдере. 

«Туь мигуи ме гъэриш бирем. Кинуьм ме ве кини туь. 

Иму гьич эеки бире ниданим энжэгъ иму милетлуье овхьо-

лет жуьр-бе – жуьреи. Оммо ме гъимиш сохде ненге дануьс-

денуьм э ниет дуьлмеревоз. Эдее муьрденуьм эз руз те руз».  

Духдер падшгьо мэхьтел бисдо мунд суьфде. Песде 

гуфди евошлей-евошлей: «Гоф э овхьолет имуш нисди. Эхи 

ме эз зуревоз ошугъ бирем э шахзаде е вилеет. Эз е салиге 

бие гIэруьси сохут эри иму. Фурмуш сох ниетгьой туьре». 

Вогошде э хуне эу руз шогьир герм те лэх-лэх сохд бе-

дирей гIове. Песде ведировунд уре ве декуьрд э сер кулей 

гъуьзуьргуьл. Эз дуь-се рузиге кулей гъуьзуьргуьл хуьшк 

бисдо, муьрд. Оммо мерэгълуье кори-э уревоз эеки муьрд 

муьгьбет э дуьл шогьир. Э вэхдевоз у офд зене той хуьшде, 

хосд уре. 

Оммо зурбое кори. Эз у рузевоз, кейки шогьир куьшд 

э десгьой хуьшдеревоз кулей гъуьзуьргуьле муьрд гьемчуьн 

божорени эну э кин шогьири. 

Хуб фикир сохдге: мэхьтеле коргьо нисди! 

Хьэрой нешумо 

Пире мерд Менэхьим ночогъ биребу, эдебу муьрде. Э 

хуне кура бирет миросгьо, гъовум-гъэрдешгьо, шинохгьо ве 

дусдгьо. Гьемме дениширебу, ки ночогъ гьелем мивокунуь 

чуьмгьоре, мигую е-дуь гоф. Оммо эз ночогъ гьич е сес не 

ведиромо. 

Оммо Менэхьим эдембу денишире, чуьтам э пушой 

чумгьой эдее гирошде е чуьклее гъозие эз дуре салгьо, кей-

ки у бу согъ ве гъувотлуь чуьн наргов. 

Бугеш у фэхьле сенигIэт хуьшдере лап хуб сохдебу ве 

гьич не дануьсди, чуьниге гиснеи. Хьуьрметиш э шегьер уре 

лап келе бу. 

Э у шохьонгум Менэхьим эдембу эз кор э хуне вогош-

де. Э пушой фегьм ю вохурд е чуькле, дегь сале духделе, 

поисдебу э пушой пенжерей нунтуку. Э тен ю вебу куьне, 

оммо лап темизе булши. Муйгьой бу зерд гъир-гъир. 

Менэхьим юш не вараси, чуьтам поисди э кин духде-

ле, пуьрси: «Туь кини? Эри чуь поисдей э инжо эи дире 

сэгIэт?» 

«Мере гиснеи», – евошлей жогьоб до духделе. 

Кидан, чуь бисдо Менэхьиме эи тутем. У вегирди дух-

делере эз дес, гуфдири: «Кеш э меревоз, хьэлеф ме, ме ми-

дуьм туьре пул, михури те сирои». Угьо дарафдуьт э торике, 

пэхьние жиге, эже куьнд, ологъи бисдоруьт. Песде мерд ве-

дешенд эз куьф куьгьнее абасире, до духдере. У шори сох-

де-сохде видовусд э кин нунтуку. 

Менэхьим чарусд, рафд рэхь хуьшдере. У гъозиере зу 

фурмуш сохди у, гуйге гьич не бири. Оммо имогьой э пу-

шой монуьхьо бире, гьемме э ер ю омо, гуйге гьейсэгIэт би-

ри. Нешумой ю эдембу хьэрой сохде: «Мурдал! Мурдал! 

Чуь сохдей туь? Эри чуь?» 

Оммо и хьэрое гьич екиш эз зиндегьо дие не шино-

вусд. Гуйге гьэгъигъэтиш гьич иш нисе бири. 

Бирори 

Дуь бирор бу э шегьер иму – Нисон ве Шолум. Бебе-

дедешуь бируьт косибе ранжбергьо, согъе гIуьмуьр зэхьмет 

кеширебируьт э онгурбогъгьой бекгьо. Бироргьо, бие гую, 

гьич э рэхь нисе рафдебируьт эз салгьой гIэили хуьшде. Ке-

легьошу монухьо биренге, гьишдебируьт куьгьне дуьутогъе 

хунеле. Гьеркире расиребу е утогъ. Нисон, эз хосиет хуьшде 

динже, хэеменде одоми бу. Шолум ки луьтиш биребу, зире-

киш. Угьо жейле сохдет хунере э боруревоз, рузе хэйр бу 

дуь екире бегьем нисе доребируьт. Шолум гьечуь дануьсде-

бу, ки келеи бирор э бэхди ю бэхили сохде. Оммо Нисон 

гьич хьисоб доре хуьшдере нисе диребу эз бирор. Согъе 

гIуьмуьр Нисон гьер себэхьмунде те шохьонгум фэхьлеи 

сохдебу. Оммо Шолум пуле гуйге эз эвир сохдебу, гешдебу, 

хьэс сохдебу эри хуьшде. 

Гьезечуь гирошд омборе вэхд, оммо хосиетгьой, гIэрс-

гьой бироргьо гьич дегиш нисе биребу. Песде, мэхьтеле ко-

ри, екишуьш зен нисе хосдебу, унегуьре гIэилгьош нисе би-

ребу ишуре. Гьезечуь пир бирет гьердуь. 

Е руз бисдо сие гъозие э зиндегуни гьердуьшуь. По-

жар э дуь сэгIэт сухунд хунелей гьердуьшуьре. Угьо э у 

вэхд э хуне нисе дебируьт. Себеб гIэтошиш очугъ не бисдо. 

Шуьш нефес гирде оморуьт гьердуь эз дуь логь эки 

сухте хунешу. Диренуьт, э жигей хуне сие хэребеини. Суьф-

деи гиле э зиндегунишу бироргьо очугъ денишируьт. «И чуь 

кор омори э сер иму, бирор?» – гуфди Нисон. «Чуь мисохим 

э пире салгьой иму?» – жогьоб до Шолум, эе гиле э зиндегу-

ни угьо гъэрор норет дуь э еки э гьер кор кумеки сохде. 

Угьо нуьшдуьт э гъирогъ рэхь рафденигьо э пейде бэхш ку-

че, песде угьоре бисдо герме суьгьбе Угьо гъэрор норет дуь 

э еки кумеки сохдее Зобуниреш, тикей нуреш э дуь дузе 

бэхш сохде. Гьечуь герек бисдо согъе гIьуьмуьр Нисон ве 

Шолум бегьеме бироргьо бисдорут, дие эз шовгIой хуьшде 

нисе вадарафдет. 

Суьрх 

Гьуьндуьр э дигь догъи э г Iэрей дигьи зигьисдебу кугь- 
не богъбон. Бегьеме женнет бу богъ эн у. Чуь э инжо небу? 

Эз бэгIли сер гири те бигь, эз хэмизе те гIэрпуз – гьем-ме, 

чуь  эи  улке  вероморениге.  Деслове  хори  эн  богъ  эну  э  гье-

муьшгьой хуьшде ночогъе э пой норебу, чуькле гIэиле – 

гъувот доребу. 

Омо е гиле э гъуногълуьгъи е гъуногъ эз Сибир, гъул-

лугъ сохде бугьо э уревоз э лешгер, ихдилот сохд э келе 

богъбон, чендгъэдер хэйр бирени эз суьрхе гешдеи. Энжэгъ 

у бие офу герекие мескен хори. Темэхь дегеси э дуьл богъ-

бон. Хэйр эз богъ эри ю имогьой минжигъ оморебу, доребу-

геш юре ве кифлет юре нун-хурег согъе гIуьмуьр. Э ер омо-

ребу гофгьой гъуногъ, ки эз мескен хори эну, эз гьемме ве-

дини бие егъин бу суьрх. 

Тоб недо келе мерд. Вегирд, тиж сохд тевере, хорире, 

гьемме доргьо-кулегьоре венжи, шенд э хори. Песде эз угьо 

темиз сохд мескен богъе, сер гирд шушде хорире, чуьтам 

уре куьгьне хьэрмэхь хуто сохди. 

Гирошд дуь мегь. Эз расдекиш эз хори богъ офде омо 

суьрх, омо е тиль-теле. Рафд келе мерд э шегьер, фурухд 

суьрхе, восдо е келе холинче. Вогошденге э хуне, ихдилот 

сохд э кифлет, чуьтам юре темэхь гирдиге э пире салгьой 

хуьшде. Омо э ер ю гьевелине богъ. Чендгъэдер гъувот де-

шендиге у эри э венгесде, сухунде доргьоре – гирисд фэ-

гъир. 

Оммо сохде коре песово нивогордуьни. Биригьо – би-

ри. 

Гъунши 

Моруре э куче, у э шуьверевоз зигьисденбугьо, хэгьер-

гили бу, Юне. Угьоре дуь э зеки гуйге пэхьникие гоф-сур 

небу. Гьерчу мибисдо э хуней Мору имбуруз, себэхьимуьн 

Юне дануьсдебу. Оммо Моруре бу кифлет, шуьвер Ирсил, 

гIэилгьо. Юне э тэхьно бу, чуьнки уре екимуьн шуьвер 

шенд э хьотур гIэил не биреи. Песини салгьо Ирсил зобуне 

гIэре сохдебу э ки зен хуьшде, куфдебу уре, пул эри хэржи-

гьой хуне нисе доребу, бегьеме дуьшме биребу. Фэгъире 

Мору гьемме эни гъозие-гъэдер мигуфди э вэхд вохурдеи э 

Юне, чуьнки боворини уре гъэдер небу. Юне хоши сохдебу, 

ки шуьвер гьелем дегиш мибу, ки гьечуь бирени э зиндегу-

ни. Екем сокит бире, Мору вогошдебу э хуне, эри гIилгьой 

ю хурек эри сохде. Кими шевиш Ирсил не оморебу э хуне. 

Себэхьмунде вогошдебу, эри нисдие кор куфдебу зере. 

Е шев эри Мору еки эз шинохгьо хэбер овурди, ки Ир-

силе киниге зери э кордеревоз. Чуь соху, эже бурав эри ку-

меки Мору? Рафд хуте бирере хуно эки Юне. Пенжерей ху-

не вокурдебу. Евошлей дарафд гирисде-гирисде Мору э ху-

ней хэгьергили эри дерд хуьшдере гуфдире, несигIэт хосде. 

Диремо э дорну хуне, хуьшк бисдо мунд – Ирсил гуйге во-

госиребу э синей Юне. 

Чуь бие сохде биев? Ингъэдер сал гьердуь эн угьо 

фурмундебу Моруре. Оммо пэхьникие муьгьбет эн угьо 

имогьой очугъ бисдо. Эз шуьвер унгъэдер небу гъэйр Мору-

ре, чендгъэдер эз дургу, дуьлове хьэергили ю. Юно вини зен 

ошней юре, хэндуьсд. Ирсил хэбер не бисдо. Ведиромо гIо-

жиз бирере хуно Мору, гирисд диеш сэхд – у дануьсдебу зо-

буне шуьвере вир сохди эз зиндегуни. Оммо у «хубе» хэ-

гьергилире вир сохди. 

Гъэзенж 

И шохьонгум Юшво, саре, гъолинде мерд, минжее са-

ло гIуьмуьр, вогошдебу эз кор э хуне лап хуш, гуйге шишей 

гIэрегъире деберди, оммо у ичку гьич нисе генжиребу. Омо-

ре э хуне, у тимор сохд зене эз дуьш, гуфди: «Шор бош, зен. 

Ме имбуруз лап хубе гъэзенж сохдем, э ме лап хоме муьш-

тери офдори». 

Юшво, бие гую кор сохдебу э чуькле тукунле мэхьсуь-

лети. «Ме, – гуфди у, е муьштерире ним кило гIорд, ченд 

жире мэхьсуьлетгьо диеш кем дорем эз тирозу. Пелимиш 

лап зиед вегирдем. Туь не фирсорей эри мэхьсуьлетгьой ху-

не духдер имуре? Иш у муьштери эз эгъул лап буш ведиро-

моригьо». 

Зен гъогъ бисдо мунд. «Меш не дануьсдем, эри чуь 

мере мэхьсуьлетгьой эри хурек шевине вес не сохди. Туь 

сохдей гьезечуь». 

Юшво хэндуьсд рази бире эз хуьшде: «И пул имогьой 

э хуне мидомуну, – у ведешенд тозе дегьмонети, нори э сер 

шильхьон, лап рази эз кор хуьшде. 

Зен дие лол бисдо мунд. Эхи у гьич не шиновусди, ки 

одоми эз хуьшде пул дуьздуь. 

Асдарай инсон 

Гьер одомире эз салгьой гIэили хьэз оморе э денишире 
асдарлуье асму. Юнунеш гьечуь. Эз се-чор сале у диребу 

лап очугъ э гIэрей гьемме асдарагьоиге келе, зурбое асдара 

гуйге согъе гIуьлом. Денишире э у асдара Юнун ниет сохде- 

бу, ки эргой бисдо геми миберуь уре э куьнде хьэрмэхьгьо-
ревоз э ки эну дуре асдара, у мивинуь э унжо муьгIуьжизи-
гьо, шинох мибошу э унжо э бироргьоигеревоз эри эгъул.  

Гирошди салгьо. Гьер шев, кейки э асму дегесиребу 

асдарагьо, Юнун хэйли мехьэл дениширебу э асдарей хуьш-

де, ниет сохдебу. У бу мозоллуье вэхд э гьер рузию. Юнун 

бири раче, эз дуьшгьо фирее кук. Эри эну хосди зе, лап жо-

воне, гуьзеле духдере, комики эз дуьли Юнун бу. Шев 

гIэруьси гирошдеки, Юнун евошлей, эри зене хэбер не сох-

де, ведиромо э хьэет, эри денишире э муьгьбетлуье асдарай 

хуьшде. Оммо э гIэрей асдарагьойиге у асдара веди небу. 

Дие Юнун гьич не дири э гIуьмуьр хуьшде уре. Кидан у ас-

дара эврелуь небу, эз эгъуьл эз муьвэхь, эз дуьл Юнун хьэ-

суьл оморебу. Диреморе у шев э хуне, Юнун дениши э си-

фот соките жире хисире жогьиле зен хуьшде, фикир сохд: 

ини имогьой асдарай ме эри гьеммей зиндегуни! 

Еровурдигьо 

Е руз Сиин лап омбор фикир кешири. Бу руз ерсегьет 

бебешуь, комики дуь сал пушо муьрд эз некуми, монухьо 

бисдо. Э ер Сиин оморебу рузгьо, комиреки у эки бебешуь 

гировунди. 

Бебе уре, офдуме кук хуьшдере келе тигъэт доребу, э 

гьер жиге бердебу э хуьшдеревоз, гуйге келе мерде. У суьф-

де хуто сохди куке хунде ве нуьвуьсде, денишири э школеш 

Сиин хуб тербие вегинуь, бу хубе холисе инженер. Гьемме 

гьечуь бисдо. Имогьой Сиин хунде, совод вегирде одомини, 

хьуьрмет ю келеи э шегьер. Эз зен хуьшдеш у лап разини – 

бике, эгъуьлменд, хеэеменд. Расди е зобуне кор бу э гIэрей 
эн угьо, дуьи – гIэил не доребу уре худо. 

Имогьой э пушой чуьмгьой Сигьин бебе – гьуьндуьре, 

раче мерд, гъувотлуь, зирек, э мигьровуниревоз э кин зен 

хуьшде. Гьер хосиет бебере Сиин овурдебу э ер, ве екем ги-

рисдеш-гирисд пэхьники. 

Песде у дениши э сифот, ве фикир сохд: «Ме муьрден-

ге, ки миеру мере э ер?». 

Уре жогьоб не бисдо эи пуьрсуьш. 

Лап гэйр кеши и имогьой огьиле мерд, оммо ки куме-

ки мисоху эу  недануьсд.     

Богъбон 

Огьиле мерд, синогълуьире богъбон Нофтоли пушой 

зимистуь рафд э базар, восдо дуь чуьклее дор бэгIли. Веди-

ромореки э куче, у гирошд эз ки е десде луьтигьой-путигьой 

шегьер. Еки эз угьо, зугьунию бу гуйге пур огъу, хьэрой 

дешенд: «Э, Нофтоли, туьре имиди гьелем эзи доргьо мейво 

хурде?». Гьемме хьэрмэхьгьою хэндуьсдуьт. Нофтоли, лове 

э хэнде вешенде, гоф не гуфдири, рафд рэхь хуьшде. Оморе 

э богъ эки хуней хуьшде, Нофтоли вегирд биле, вокурд дуь 

герекие чухури, дено дуь дорлере, декуьрд э угьо дуь беди-

ре гIов. Сохде у коре дуьлхоши у диремо э хуне, гуфди э 

мигьревуниревоз: «Эри зен деки е пейле чой эри сохдемо 

кор». «Чуь сохдей туь игиди?» – э руьхшендиревоз пуьрси 

зен. Нофтоли гирд хуьшдере, э сокитевоз жогьоб до: «Дуь 

бэгIли кошдем. Нишрегьой му михуру, эз угьо ширине 

бэгIли, имуре э ер миерут». 

Песде Нофтоли дегешд э сер тэхд, хиси. Э хов ю вини-

ри хуьшдере лап чуькле гIэил биреки, эдембу э е трусикевоз 

э гъумово возире, гъэлече вокурде. Огьиле богъбон хэн-

дуьсд э хов. 

Рэхь зиндегуни 

Э товун пуче рэхь зиндегуни Роман Келев иму дануьс-

деним омбор, оммо божехьэт гъозиегьо эну верзирени э ки-

тобиш нуьвуьсде. 

Иму егъин дануьсденим, ки Роман эз деде э хьэроевоз 

хьэсуьл омори I5 март I940 – муьн сал эз лувэхь хочперез-

гьой хьэсуьл бире.     

I3 ноябрь I995-муьн сал у монуьхьо бири. 

Чуь дири Роман эз бор ве женг берде эри е лугъой нун. 

Э папрусевоз ве е пейле арагъи? Суьфде у бири тэхьно, пес-

де дошди келе кифлете, эри комики хэйли дуьздири эз кес 

ве хьуькуьмет. У кор сохди ве хисири, хурди ве гисне бири. 

Э огьиле салгьо расиренге Роман телеф бири ве гьиш-

ди э сер хори зене ве  келе  кифлете, гIилгьо ве невегьо, 

комигьо уре зу э куьнди фурмуш сохдет, чуьнки угьоре 

бири гъэйгъугьой хуьшде. 

Е сэгIэт э гIуьмуьр хуьшде Роман бири бегьем мозол-

луь, кейки вохурди э келе шегьер э лап эз дуьли ю бире зен. 

Угьо ширине суьгьбете сохдет ве игърол сохдет себэхьи-

муьн вохурде дуь э екиревоз. Оммо себэхьимуьн у зен не 

омори ве эжеиге эри гьеммишеине гъисмет вис-сур бириге е 

Худо дануьсде. 

О, Худо, офирегор, герек бу туьре ингъэде хьэрекет 

эри эни тильтее сэгIэт бегьеме мозол туь офиригьо одоми? 

«ГIэил» Худо 

Гьемме иму хьисобим гIэилгьой Худо. Оммо гьисди э 

гIэрей иму ужире одомигьо, э товун комигьоки е дугъ мер-

кемиш гъимиш мисохи эри нуьвуьсде. 

Симон бу эз сенигIэт дуьли хуьшде гъуморбаз. НэгI, у 

э кориш рафдебу, дуьруьсд пул э жофоревоз гъэзенж сохде 

бу эри кифлет дошдегор, оммо бегьем мозоллуь биребу эн-

жэгъ гъумор возиреки. 

Е шев у нуьшдебу гьечуь э гIэрей юре хуно луьтигьо 

ве гъуморбазгьо, эдембу э хьэвесовоз возире э угьоревоз. 

Мозол гогь оморебу э лой ю, гогь чарусдебу эз ю. Омо сес, 

ки зен Симон, эдее нешумо доре худоре. «Эле, ме чуь мисо-

хум имогьой», – гуфди Симон, эри гьерчуь бисдо гуфдире, 

оммо не вэхуьшд эз жиге, вози диеш. Гъисмет эки гъумор-

баз бир ден чарусд, берд Симон келе гъэм пул когъози. 

Эу тутем зен ю э хуне монуьхьо бири. Оммо эз Симон 

эи вэхд мозоллуьте одоми офде нибисдо э гьемме хори. Э, 

Худо, иш одомини?! 

Гъуногъ 

Э келе шегьер бири э меревоз ужире кор, ки ме мун-

дем э куче, хунесуьз, жигесуьз. Мере бири унжо хьовир, 

миллетиге. У э гужевоз берди мере э хуней хуьшде. Деде-

шуь гъуногъсевен жиге гъобул сохди мере. У шев ме не ги-

рошди э вокзол, мере бири хурек хунеи ве хьэлов. Гьемме 

герекигьой ме биребу э ки ме эу тутем. Гьемме э песо-пушо-

йме гирошди. Эхи э куче гьисди ингъэдер хунесуьзе одоми-

гьо, эричуь угьо не гьишдут мере э куче. 

Э ер ме и кор мунди э е себебевоз. Ме эз хуьшде ижи-

ре одоминуьм, ки э хуби бие егъин хубе жире жогьоб дуьм. 

Оммо ме эз дуь-се руз рафдем э хунейме. Дие иму эу холисе 

хьовиревоз не вохурдейм эеки. Унегуьре у хуби тозе сэ-

хьибгьойме мунди э дуьли ме. У кор немусини. Те муьрде 

фурмуш нисохум ме у куке  ве дедешуре, мисвои эн угьоре.  

Кугьне хьэрмэхь 

Иму э Идрисевоз эз гIэили эеки келе бирейм, э гъун-

шии зигьисдейм. Лап школере варасуьндеш иму бирим сту-

дентгьо э е институт. Жовон бируьм, недан бируьм – белки 

гьейсэгIэтиш бируьм омбор не дануьсде. Женг э кесевоз ом-

бор сохдебирум, лап эри нисдие кор. 

Е руз иму э Москов э Идрисевоз э Метргьо вогошде-

бирим э хуне, комире э киро вегирдейм. Э вогун одомигьо 

кем бу. Рафдуьм, хьэлево бисдорум э е раче зен, комики э 

шуьвер хуьшдеревоз бу э унжо. Ведиромореки эз вогун, у 

мерд женг сер гирд э меревоз нэгI, э хьовирмеревоз. Ме хэй-

ли пескундем э у мерд, песде шиновусденуьм хьэрой: мили-

цие! Видовусдуьм, вирихд. Сере чарунде – Идрисе милици-

онер эжеиге эдее берде. Чуь сохум? Меш вогошдуьм, ченд-

гъэдер эз биебури нисе терсирей не биремгеш. Имуре де-

берд э милицие. Е офицер нубот хунд эри иму. Песде гуф-

ди: «Э хотур имбуруз Тозе Сал биреи, рохьо доренуьм иш-

муре». Эз лэгIэй Идрис эз бошден те эхир эни гъозие е гоф-

леш не ведиромо, ки у тэхсиркор женг нисди. Эз бисд сал 

зиед не дирем ме дие имогьой хьовир мере, оммо у кор ю э 

номус мени. 

ГIонигьо ве гIовунгьо 

Ме эз кучегьой шегьер ме гирошденге, гьеммише ди-

ренуьм нуьшдетгьо э хори гIонигьоре. Чигьрет ишу зобу ве-

ди бире, партал пусиреи, чуькле гIэилгьошуш экишуни. Э 

хосиет ме гуьре ме гьич угьоре пул нисе доренуьм. Эз е логь 

мере худош зиедие пул нисе доре. Эз е лойге эриме оморени 

гьечуь, ки одомигьо эн е миллет цыгангьо, гIони ние бу. 

Гуфдиренуьт угьоре хубе хунегьои, девлети, суьрхи – гьем-

ме эз гIонии веноре хуьшдере. Иллогьки и гофгьо дузиге, ме 

расдуьм. Нисдуьмге, угьо бегьемиш гIонини, гиснеи, пул-

суьзи – гьечуьниге э сер ме келе гIовуни, чуьнки гьер одоми 

э косиб бие эз гьеммей минкингьой хуьшде кумеки соху. Ки 

мигую э ме егъине дузи эни коре? Сес нисди эри ме эз 

екиш, ме бовор сохум. 

Фелег 

У шев эри Геделио сохди гIэруьси, зен хосди. Себэхь-

имуьн сергирд довгIо. Э гIэрей суьфдегигьо э довгIо берди 

Геделигьоре. У эз зен хуьшде «согъбоши» гуфдиренге, э 

чумгьо ю ингъэдер могъбул дебу, ки кидан худош эри 

хуьшде фикир сохди: «И кук э хуне нивогошдуь». 

Хуб, жоборд берди Геделигьо борж э дуьшмегьоревоз, 

оммо э чор сал е гунлеш э ю не расири. 

ДовгIо варасд, мерд эже э пейде эже э вогуновоз во-

гошдебу э хуне. Ини иш домой дер хуней ю. Эз шори, гуйге 

кур бирее, Геделио не вини чухурире э пушой дер хуне, 

чуьнки гъунши эдембу эри хуней хуьшде гIов гировунде. 

Офдо жовон э чухури  сер ю раси э тов овуни. Муьрд. 

О, Худо, офирегор, е туь дануьсде, эричуь иму эз деде 

хьэсуьл омореним, эричуь монухьо биреним. 

Эз биригьо 

Э пошней догъгьой Кавказ э гъирогъ дерьегь Каспий, э 

ен тепе, варафденигьо эз гъирогъ дерьегь те догъо гьемми-

ше бири гъэдимие шегьер Дербенд. Ме уре гуфдиренуьм 

эзу, ки могьлугъ хьисоб сохдени гIуьмуьр гъэдимие шегьере 

эз пенж гьозор сал зиед. Оммо эри ме оморени, ки Дербенд 

бири екимуьн шегьер хори эз гуьнжуьндеи гIуьлом иму. 

Э Дербенд бинелуь зигьисдет дуь миллет – азербай-

джанигьо ве жуьгьургьо. Ини е гъозие. Кук жугьур Шемей 

ошугъ бири э духдер азербайджани Тамила. Уш жогьоб до-

ри эшгъовоз э муьгьбет кук. Угьо игърол сохдет эвленмиш 

бире дуь э екиревоз, чуь не гуфдирутге келегьо. Оммо сэ-

хьибгьой духдере нисе воисдембу и мугьбет духдер ишу. 

Угьо кура сохдет е бисд кукгьой азербайджанигьоре, коми-

гьоки гирдет Шемее э тэхьнои ве куфдет уре те муьрде. 

Духдер шиновусде у хэбере куьшди хуьшдере. Гьечуь ва-

расд и муьгьбет. 

МэгIэной эн гъозие э уни, ки жугьургьо э рэхь рафде-

бу, тоб доребу, кейки кукой азербайджанигьо эз кишу дух-

дере бердебу, оммо азербайджанигьо нисе доребу духдер-

гьой хуьшдере неки э жугьургьо, э екиш. 

Жугьургьо э гьер жиге зигьисдет кеме хьисоб жэгIми-

ет эиловлей хэлгъоиге.  

Чендгъэдер бу ижире гъонунгьо. Ки жогьоб мидуь ме-

ре? 

Дие нисди. 

Е хуьшден ме, э гIэрей хэлгъ имуш эз гIэйли кес хьи-

соб бирем. 

Одоми эри одоми 

Эри чуь гереки инсоне одомигьойге? Суьфде эри гер-

ме дусди, эгъуьлменде суьгьбет. Угьо дуь еки суьз нуш нисе 

хурденуьт. Оммо дусди дураз гьич нисе гирошде, песде 

женг сер гирде. 

Юсуф ве Немигьо эз зуревоз зен ве шуьверуьт. Бире-

ни рузгьо, хьэз оморени денишире, чуьтам угьо дуь э еки эз  

куче гирошденуьт, гуйге дуь эвленмише бире ковтерлегьо. 

Э хуне гьемме бирени рач вараюнде, э сер гIэтош лезетлуье 

хурек дуьшире. Одохлуьгьо нуьшдет эри чи шоботире хур-

де. 

Песде гуйге е мелькомут чум зери угьоре. Э гIэрей 

ишу гуйге гIэтош гирошди. Хьэрой угьоре гъуншигьо ши-

новусденуьт, мэхьтел биренуьт – согъе руз угьо е динж, е 

дуьсдлуье жире бирет дуь э екиревоз. Чуь мар гезири игьоре 

имогьой? 

Дегешденуьт эри хисире гофсуьз. Торики, сессуьзи ху-

не – гуйге, худо мегуе, гъовреи. 

Оммо эз дуь-се руз одохлуьгьо боришмиш биренуьт, 

гуйге э гIэрешуь ичиш не бири. Чуь воисде угьоре субит 

сохде? Ки э хуне сервори?! 

Гъимет зиндегуни 

Гьер чире э гIуьлом гъиметиюни. Э пуловоз хьисоб 

бире у е небуге э кумекиревоз. 

Омбори мердгьо, очугъ биренуьт э эрэгъи. Дие угьо 

ичкусуьз зигьисде нисе дануьсденуьт. 

Мухоил сер гирд ичку хурде эз бисдсалеревоз. Ужире 

руз эзу келегедте одоми небу: эхи у келе мердгьоревоз хуно 

эрэгъи хурде. 

Гирошди салгьо. Кифлет Мухоил эз пиенискеи эну лап 

косиб бири. Кими руз пулеш э гъэрд вегирдет. Е руз Мухо-

ил мунди кепиксуьз, не дануьсди ичку восдоре. Дусдгьош 

гъуногълуьгъи несохд  уре – эхи текей? 

Эз и логь те у логь гешди Мухоил э хуне.Песде вегирд 

русму, дуллу сохд хуьшдере. Эхи нисе бу гьечуь, ки зинде-

гуни одомире е шише эрэгъи бу гъимет! 

Темизе дуьл 

Одомигьо э зиндегуни хуьшде сохденуьт жуьр-бе-жуь-

ре коргьо. Эри кимигьо у биренуьт рази хуьшдению, гъо-

нунлуье келегеди. Эри короиге угьо биренуьт гъирмизине 

сифот, гужки угьоре гIэйб офде эри зобуне, мурдале войге-

гьой хуьшде.  

Одомире гьишдени сохде гьер коре дуьл ю – мисво-

реш, дуьлмундеиреш. Темизе дуьл фуьрсорени одомире э 

хубе, расде, раче коргьо. У кумеки мисоху э косиб, хун 

хуьшдере миду эри яралуь. Оммо ки хьисоб сохди, дануьс-

дени, чендгъэдер зобуни жогьоб вегирдени у эри хуьшде. Те 

дуьл ю дорд доре. Ки денишири э дуьл ю, э зиндегуни ю? Э  

одомигьо уре имид нисд. Унегуьре уре имиди энжэгъ э буь-

зуьрге худой гIуьлом. 

Черх 

ГIэрегьошму э шинохе одомигьоревоз чуьтами, азизе 

хундегор? Хуб гердо, чуьнки гIэрегьой одомигьо гьисдуьт 

хуьшден ю зиндегуни. ГIэрегьо хубиге, зиндегуниш е тегье-

ри. 

Дуь одоми, комигьоре ме шинохдебируьм, бируьт хьо-

виргьо. Лугъой нуреш э гиснее рузгьо жейле нехурдуьт, баш 

мисохдуьт. 

Оммо е гиле еки гуфди э екийге фикир не сохде гоф. 

Гıэрегьошу сечмишсуьз пуч бирет. Гъэйри биригьо гьевели-

не дусд э лой униге э гужевоз чарунде бу сере. 

Черхе хуно эдее чарусденуьт рузгьой гIуьлом. Гьеве-

лиш е гофле пуч сохдебу гъэножэгIи бироргьоре. Имогьоиш 

гьисди ужире коргьо. Текей мибу? 

Зэхьэр 

Дуь шогьир хундебируьт дуь э зеки зуте келмегьой 

хуьшдере, эеки суьгьбет сохдебируьт э товун у келмегьо, 

товун оморенигьо вэгIдогьо. Э гIэрей ишу бу бирорьети. 

Чуь бисдо песде ме не варасируьм. Угьо женг не гир-

дет, не вепичирет, гъэйри не бирет ду эз еки, оммо гIэрегьо-

шу гьечуь герм небу. Чуьниге э гофгьой еки эз угьо гуйге 

зэхьэр пур бу, оммо эгене эри гъэйри войне небу. 

Чуь бу у? Бэхили? 

Хуней инсон 

Е жовоне кук гъэрор нори эри хуьшде – рафдее гьемме 

гIуьломе, денишире гьемме вилеетгьоре, офде егъин мозол. 

У гирошди сэхроре, варафди ве фурамори эз догъгьо, нуьш-

ди э геми, рафди э гьемме вилеетгьо. Омборе салгьо гирош-

дет. Вогошди жовон – нэгI имогьой муьхкеме, синогълуье 

мерд, хунегьой суьгъде шьегьере диренге лове э хэнде ве-

шенд, гуйге эзу мозоллуьте одоми небу. Хунеигьоре гъэл 

гирд. Угьо пуьрсируьт: «Офди мозоле?». «Эри, – жогьоб до 

у. Гьемме гIуьломе гешдем, мозол мере э инжо, э и куче, э 

гIэрей ишму офдем!». 

Герекигьо 

Гьечуьш бирени эи ранге – бе-ранге гIуьлом. Се сал 

гешдебу жогьиле гIилмчи герекие юре эри гъэлхэнди дис-

сертацие китоб эз гъэдимие земонгьо. Чуь не сохди эри 

овурде э гъунжо метлеб хуьшдере. Нуьвуьсди когъозгьо эри 

кугьне шинохгьо, сенигIэтлуь, э гъэстевоз рафди э келе ше-

гьерго ве  девилеетигьо. Гьемме неогъ. 

Е руз чуьниге дарафд у э омбор хуне. Э унжо э гIэрей 

хуьрде, герексуьзе чигьо бу хэйли куьгьне китобгьо. Гьич 

фикирсуьз вегирди у е куьне китобе, гьемме туз гирде, э дес 

денишири ве мэхьтел бири. У бу герекие юре эри гIилм эну 

китоб. 

Гьечуьш бирени – чуь гешдени эз дури – э зир пой оф-

де. 

Пуче салгьо 

Э е гьуьндуьре догъ Догъисту зигьисди жовоне кук 

Руми. Э пушой дигь лап дуразе дере бу – э се сал нигирори 

иловлеуьре. Э хов Руми е гиле омори духдер. Нум ю бу Гуь-

ли ве у зигьисдебу эу лой дере. Жовон э хов ошугъ бири. 

НэгI, – гуфди у – ме и коре гьечуь нигьилуьм. Ме мирасуьм 

э Гуьли, дуьл ме уре гешде. Сер гирд Руми вокурде куьрпи  

э сер дере. Хэйли рузгьо, мегьгьо, салгьо гирошдет. Хэсде 

бири имогьой мерд Руми, оммо варасуьнд у коре. Дарафд э 

дигь гъуншигьо, эу вохурдет гъуногълуьгъи. Оммо гуфди-

рет: ниет ю негьогъи. Гуьли эз зуревоз э шуьвер рафди. Не-

вотовусд Руми эу хэбер, офдо, муьрд. Неогъ бири гьемме 

ниетгьо зиндегуни эну.  

Оммо куьрпи мунди э жигей ю садсалгьо. 

Бэхьс 

Е кук э меревоз э бэхьс дарафдебу. Гьер руз у э пу-

шойме шефд ведироморебу. Чорей ме не бисдо – меш сох-

дуьм эри ю у э меревоз бире хуно. 

Оммо у е руз гуфди э ме: ме менуьм – туь туьни. Ме 

эри туь шефди сохденумге, туь эри ме месох. Одоми ю 

хуьшдению бие бу. 

Омбор мэхьтел бисдоруьм ме э гофгьой эну. Оммо

сохдуьм э гофгьой эну гуьре. Э ме эри шефди сохде нисе 

гуьнжуьсде. 

Оммо и чуь келегедини эз логь ме! 

Тэхсиркор параменди 

Инсонет гьеммише эз суьфдеи рузгьой хуьшде пара-

менд бири. Меселен, суьфде у э пейде гешди. Песде э сер 

гIэсб венуьшди. Оммо имогьойэз г1эсб э сер автомобилгьо 

ве самолетгьо венуьшди эри рэхье рафде.  

Гоф нисд, у келе парамендини. Оммо гIэсб э сер одо-

ми не омори гьич, не куьшди, шуькесте не сохди уре, чуь-

там автомобилгьо сохденуьтге. Уре гьисди себеб. ГIэсбе 

гьисди мувэхь, эгъуьл, дуьл. У зиндее хьэйвуни. Оммо авто-

мобил гьемме гуьч сохде омори эз гьову, алат ве диеш. Его-

фовоз, эз муьрде мэхьсуьлет. Эз е лойге гIэсбеш ве автомо-

билеш бердени э пушово одоми. 

Эри гьемме одоми куьшигьо одоми тэхсиркори. 

Дуь гIэтлуь 

Дуь гIэтлуь бу эз гьемме хуб э е дигьбон. Гьердуь угьо 

хосдет эз гьемме раче духдере э и дигь, Руминэ бу нум ю. 

Гуьнжуьндет гIэтлуьгьо бэхьс. Ки дануьсдге шенде 

хуьшдере эз сер дере эз и тараф ве и тарафиге, у михою эри 

хуьшде духдере. 

Суьфдеи шенд хуьшдере э сер гIэсб эз дере, офдо э хо-

ри, чахэмэзэле бисдо. Оммо дуьимуьн дануьсд и секонелуье 

коре сохде. Оммо Руминэ гирисд эри телеф биригьо жовон, 

э согъ мундигьо дениширеш недениши. 

Ижиреш бирени. 

Вор 

Ирсил биребу нечогъ. Зиедие дердиш небу. Оммо чуь

не сохдет зен Ирсил ве миросгьо эри мерде эз секонеи нечо-

гъи хилос сохде. Ингъэдер дермугьо, ченд операцие, укол-

гьо. Гьечуь гирошд се мегь. Себэхьимуьн Ирсил не вахуьшд 

эз хьэлов. Варасд рэхь зиндегунию. 

Дие эри чуь бу и инжимишигьо, дордгьо дуьли инсон. 

Гуфдиренуьт, гъисмет одоми э сер асму нуьвуьсде 

омори. Чуь мисохим? 

Очорлуьи 

О, бедхьисоби туь, фелег:  

Екире дорени гIэсел е пейле, 

Екийгере бэхширени согъе челег 

Хуру э тэхьнои, жейле. 

Эхир китоб. 

